
Хъуэхъу

Къэрэшей-Черкесым щIыхь зыхуэтщI и цIыхухэ!
Дывохъуэхъу унагъуэм, лъагъуныгъэмрэ 

щыпкъагъэмрэ я МахуэмкIэ!

Дэ тщыщ дэтхэнэмкIи «унагъуэ» псалъэм и мыхьэ-
нэм дуней псор къызэщIеубыдэ. ХьэкъыпIэкIэ мыбдеж-
ращ цIыхум и хьэл-щэныр здызэфIэувэр, унагъуэм деж 
ар хуагъасэ гуапагъэм, гулъытэм, къыдэпсэу цIыхухэм 
яхуэгъэзауэ жэуаплыгъэ ихьыным.

Къэрэшей-Черкесым деж дапщэщи хуэфащэ мыхьэнэ 
халъагъуэ зэIыхьлыгъэм. А хабзэхэр ноби щызэфIэтщ 
унагъуэ быныбэхэм, адэ-анэхэмрэ нэхъыжьхэмрэ зыщIэс-
хэм. Ар дыкъызытекIыжахэм яхуэгъэза фэеплъщ, абы ди 
лъабжьэр егъэбыдэ икIи тщигъэгъупщэкъым дэ дыкъы-
зыхэкIамрэ дызыхуэдэмрэ. Абы зэтреIыгъэ ди жыла-
гъуэ утыкури.

ИкIи ар нагъыщэ хуохъу 2026 гъэр Къэрэшей-Чер-
кесым щыпсэу лъэпкъхэм я псэ, щэнхабзэ щIэиным и 
Илъэсу къызэралъытар. Абы щIегъэбыдэ нэхъыщхьэр — 
ди къарур къызыхэкIыр ди зэлъыкъуэтыныгъэращ, 
фIагъхэр зэрызэIэпытхымрэ ди хэкIыпIэхэр псоми зыуэ 
зэрыщытымрэщ.

ФIыщIэ лей яхуэфащэщ нобэ зи къалэныр зыгъэза-
щIэ зауэ къулыкъущIэхэм я унагъуэхэм. Фи лIыгъэмрэ 
шыIэныгъэмрэ, фи Iыхьлыхэм фазэрыщыгугъыр дэркIэ 
щапхъэщ. Дэ ар зыщыдгъэгъупщэкъым икIи тхуэзэфIэкI 
къэдгъанэкъым ди гулъытэмрэ хьэкъыпIэкIэ дызэрыв-
дэIэпыкъумрэ зыхэфщIэн щхьэкIэ.

Ди хэкуэгъу лъапIэхэ, дыхуейщ фиIэну псэуныгъэ 
быдэ, зэIузэпэщ, лъагъуныгъэрэ дэтхэнэ унагъуэми илъы-
пхъэ, щызекIуапхъэ къызэрыкIуэ гуфIэгъуэхэмрэ. Ма-
хуэщIымкIэ!

ТЕМРЕЗОВ Рэшид,
Къэрэшей-Черкес Республикэм и Iэтащхьэ                                   

ИВАНОВ Александр,
Къэрэшей-Черкес Республикэм и ЦIыхубэ 

ЗэIущIэм (Парламентым) и тхьэмадэ                                            

АРГУН Мурат,
Къэрэшей-Черкес Республикэм и Правительствэм 

и тхьэмадэ                                                                  

Москва къалэм щекIуэкIащ «Зыуэ щыт 
Урысей» партым и XXIII Съездым и япэ 
Iыхьэр. Абы хэтащ Къэрэшей-Черкесым и 
Iэтащхьэ Темрезов Рэшид. 

Абдеж щытепсэлъыхьащ хэгъуэгухэм я 
социально-экономикэ зыужьыныгъэм, ди 
цIыхухэм, псом хуэмыдэу, СВО-м хэт-
хэмрэ абыхэм я унагъуэхэмрэ, защIэгъэ-
къуэнымкIэ Iэмал щхьэхуэхэр зэпкъры-
хыным, партым и Лъэпкъ программэр 
гъэзэщIэным яхьэлIа, мыхьэнэшхуэ зиIэ 
Iуэхугъуэхэм.

ЗэIущIэм хэлэжьыхьащ партым ипэ 
къихуэ IэIэтым щытекIуахэр. Абыхэм 
ящыщщ зауэ операцэ хэхам и ветеранхэр, 
Урысейм и ЛIыхъужьхэр, хэгъуэгухэм я 

Унагъуэм, лъагъуныгъэмрэ 
щыпкъагъэмрэ я Махуэм

«Зыуэ щыт Урысей» партым и ХХIII Съезд

лIыщхьэхэр, Правительствэм хэтхэр, де-
путатхэр, сенаторхэр, молодогвардейцхэр, 
волонтёрхэр, «Зыуэ щыт Урысей»-м и 
акъылэгъухэр. 

КъинэмыщIауэ, партыр къызэрагъэщI-
рэ илъэс 25-рэ зэрырикъум къыхэкIыу, 
Съездым кърагъэблэгъащ илъэс 20-м 
щIигъукIэ партым хэта ветеранхэр.

Зэхыхьэр къызэIуихащ Урысейм и Пре-
зидент Путин Владимир. Абы и къэпсэ-
лъэныгъэм къыщыхигъэщащ ди къэра-
лымрэ «Зыуэ щыт Урысей» партымрэ я 
зыужьыныгъэм и лъэныкъуэгъазэ нэхъы-
щхьэхэр, къытеувыIащ къэралкIуэцI зыу-
жьыныгъэм ехьэлIауэ ягъэнэIуа къалэн-
хэм — демографие щытыкIэм, хабзэ щIэ-

инхэр хъумэным, цIыхухэм я щыIэкIэ-
псэукIэр егъэфIэкIуэным, нэгъуэщIхэми 
яхуэгъэзахэр зэрызэфIахынум, псэупIэ-
хэмрэ гъуэгухэмрэ ухуэным, улахуэ лъагэ 
зытелъ лэжьапIэ щIыпIэщIэхэр къызэгъэ-
пэщыныр адэкIи зэрыпащэнум, хьэрычэт 
Iуэхумрэ индустрие пэрытхэмрэ зэрызы-
щIагъэкъуэнум.

Псом хуэмыдэу, ди къэралым и ЛIы-
щхьэм фIыщIэ яхуищIащ СВО-м хэт зауэлI-
хэм, офицерхэм, волонтерхэм, дохутырхэм, 
егъэджакIуэхэм, ухуакIуэхэм, водителхэм, 
инженерхэмрэ лэжьакIуэ къызэрыгуэкI-
хэмрэ, сыт хуэдэ шынагъуэми емылъы-
тауэ, зыпэрыт IэнатIэм лIыгъэ щызезы-
хьэу Хэкум хуэлажьэ дэтхэнэми.

«Урысейр сыт щыгъуи лъэщу, текIуэ-
ныгъэр къихьу щытащ цIыхубэ зэкъуэ-
тыныгъэм и фIыгъэкIэ», — жиIащ Путин 
Владимир.

Ди къэралым и Президентым партым 
къыхилъхьа, егъэджакIуэм и статус хэхар 
къэлъытэным теухуа жэрдэмыр дищтащ. 
Ар хуэгъэзащ щIэблэщIэхэр зыгъасэхэм 
я щIэныгъэм хагъэхъуэнымкIэ лъэкIы-
ныгъэщIэхэмрэ щIэгъэкъуэн щхьэхуэхэм-
рэ ягъэгъуэтыным. 

«Зыуэ щыт Урысей» Урысейпсо бэдаущ 
партым и пашэ, УФ-м и Совбезым и 
Тхьэмадэм и къуэдзэ Медведев Дмитрий 
ди къэралым и Президентым и къэпсэ-
лъэныгъэм нэхъыщхьэу къыщихьа Iуэху-
гъуэхэр диIыгъыу къэпсэлъащ. Абы жи-
Iащ мы зэманым екIуэкI щытыкIэ хьэ-
лъэм емылъытауэ, партым Лъэпкъ про-
граммэр зэригъэзащIэр. 

«Лъэпкъ программэщIэр дызыхуэкIуэ 
илъэситхум «Зыуэ щыт Урысей»-р зэры-
лэжьэну план, ди къэралыр зыIууа гъэу-
нэхуныгъэ нэхъыщхьэхэм я жэуап хъу-
нущ», — жиIащ партым и тхьэмадэм.

«Зыуэ щыт Урысей»-м и программэ-

щIэм къыхэлъхьэныгъэ мелуани 2,5-м 
щIигъу къыIэрыхьагъыххэщ, абы щыщу 
мини 9,5-р Къэрэшей-Черкесым щыпсэу-
хэм къабгъэдэкIащ. 

Пленар зэIущIэм щагъэбелджылащ Къэ-
рал Думэм и депутатхэм я хэхыныгъэхэм 
партым къыбгъэдэкIыу хэтыну канди-
датхэм я спискэхэр. Абыхэм хагъэхьэну-
хэм я кандидатурэхэр цIыхубэ пэублэ 
IэIэт зэIухам щаубзыхуауэ щытащ.

Съездым ипкъ иту, партым и унафэщI 
Медведев Дмитрий спискэм щыпашэ нэ-
рыбгитхум я цIэхэм къеджащ. Ахэр: хамэ-
къэрал IуэхухэмкIэ министр Лавров Сергей, 
Москва къалэм и мэр Собянин Сергей, 
Урысейм и ЛIыхъужь Поддубный Евге-
ний, сабийхэм я хуитыныгъэхэр хъумэ-
нымкIэ Президентым и Уполномоченнэ 
Львовэ-Беловэ Марие, Урысейм и ЛIы-
хъужь, «Юнармия»-м и унафэщI Головин 
Владислав сымэщ.

Къэрал Думэм и хэхыныгъэхэм «Зыуэ 
щыт Урысей» хэгъуэгум щыпашэщ Къэрэ-
шей-Черкесым и Iэтащхьэ Темрезов Рэ-
шид. КъинэмыщIауэ, яхэтщ КъЧР-м къыбгъэ-
дэкIыу Къэрал Думэм щыIэ депутат Стар-
шинов Михаилрэ Черкесск къалэ Думэм 
и депутат, «Карачаевочеркес-автодор»-м 
и унафэщI Смородин Сергейрэ. 

«Партым къыздыхэтхэм фIыщIэ фхузощI 
хэгъуэгу гупым и спискэм и пашэу сы-
щытыныр дзыхь къызэрысхуэфщIам пап-
щIэ! Ди Лъэпкъ Пашэ Путин Владимир 
къызэрыхигъэщащи, Урысейр сыт хуэдэ 
гъэунэхуныгъэми пэщIэтыфынущ, зыу-
жьыныгъэм ехьэлIауэ мыхьэнэшхуэ зиIэ 
программэхэр, социальнэ жэуаплыгъэхэр 
зэрыщыту гъэзэщIа хъунущ. Дэри тлъэкI 
къэдгъэнэнукъым Съездым щащIа уна-
фэхэмрэ къалэнхэмрэ ди щIыналъэхэм 
щызэфIэтхыным хуэунэтIауэ», — МАКС-м 
щитхащ ди республикэм и Iэтащхьэм. 

Зыгъэхьэзырар
 ЕЗАУЭ Маринэщ

Гъэунэхуныгъэхэм  я  жэуап

Зауэ зэмылIэужьыгъуэхэм я ветеранхэм я Махуэм

ЖыIэпхъэщи, ди нобэм 
хэпсэукI, дызыIущIэф ве-
теранхэр нэхъыбэу хэтащ 
Афганистаным, Ищхъэрэ 
Кавказым, Приднестровьем, 
Абхъазым, Ипщэ Осетием, 
Сирием, Украинэм щекIуэ-
кIа, ноби щекIуэкI зэхэуэхэм.  

Къэрэшей-Черкесри Уры-
сей Федерацэм и Iыхьэу 
щыткIэрэ апхуэдэ ветеран-
хэмкIэ, лIыхъужьыгъэр къы-
зэбэкI цIыхухэмкIэ къулейщ. 
Абы къыхэкIыу, бадзэуэ-
гъуэм и 1-м Черкесск къа-
лэм щыIэ, ТекIуэныгъэм и 
паркым фэеплъ дауэдапщэ 
щызэхэтащ. Зауэ зэмылIэу-
жьыгъуэхэм хэтауэ ди хэ-
гъуэгум щыщ ветеранхэм, 
республикэ Правительст-
вэм, Парламентым, къала-
щхьэм, къулыкъу зэхуэмы-

ИхъуреягъкIэ 
лIыхъужьщ

Бадзэуэгъуэм и 1-м Урысейм щагъэлъапIэ зауэ зэмылIэужьыгъуэхэм я вете-
ранхэм я Махуэр. Ар ятеухуащ пIалъэ, щIыпIэ зэхуэмыдэхэм къриубыдэу, ди 
къэралым и хьэлэмэтхэр яхъумэн пщэрылъыр яIэу, зэхэуэ Iуэхугъуэхэм хэтын 
къызыхудэхуа цIыху хахуэхэм. КъЧР-м и Правительствэм и лIы-

кIуэхэр, УФСБ-м, хабзэхъумэ къу- 
лыкъухэм я щIыналъэ къудамэ-
хэм я унафэщIхэр зыхэта, Анти-
террор комиссэмрэ КъЧР-м и 
Оперативнэ штабымрэ я зэIущIэ 
зэхэтащ. Ар иригъэкIуэкIащ КъЧР-м 
и Iэтащхьэ Темрезов Рэшид. 

Видео-конференц зэпыщIэны-
гъэкIэ зэпсэлъэныгъэм къыхыхьащ 
республикэм и къалэхэмрэ район-
хэмрэ я унафэщIхэр.

«Нэхъыщхьэу зэIущIэм къы-
щытIэтар УФ-м и Президент Пу-
тин Владимир игъэува къалэн-
ращ, щIалэгъуалэм ядедгъэкIуэкI 
профилактическэ лэжьыгъэм и 
фIагъым хэгъэхъуэнращ, апщы-
гъуэми зи ныбжьыр балигъыпIэм 
нэмыса щIэблэу къызэщIэдубы-
дэр нэхъыбэ тщIыуэ», — щитхащ 
социальнэ зэпыщIэныгъэхэм Тем-
резов Рэшид. 

ЗэIущIэм щытепсэлъыхьащ 
щIалэгъуалэр щIэпхъаджагъэ Iуэху-

хэм, хабзэкъутэныгъэхэм хамы-
шэнымкIэ лэжьыгъэр щIэгъэхуэ-
бжьэнымрэ егъэфIэкIуэнымрэ. Гу-
лъытэ щхьэхуэ ирагъэгъуэтащ 
курыт еджапIэхэмрэ ищхьэ щIэ-
ныгъэ къыздыщIах IуэхущIапIэ-
хэмрэ зэкIэлъыгъэкIуауэ щрагъэ-
кIуэкIын хуей лэжьыгъэм, унэтIа-
кIуэ институтым и къалэнхэр 
щIэгъэхуэбжьэным, щIалэгъуалэ 
жыджэрхэр, пашэхэр профилак-
тическэ лэжьыгъэм къыхэшэным, 
апхуэдэуи, интернет-утыкум къы-
щыхъу хабзэкъутэныгъэхэр нэIэм 
щIэгъэтынымрэ профилактикэ щIы-
нымрэ. 

«Зэпсэлъэныгъэхэм иужь, пщэ-
рылъ сщIащ щIалэгъуалэм мыхъу-
мыщIагъэхэр IэщIыб зэращIыну 
Iуэхугъуэхэм пежьэ лэжьыгъэр 
щIэгъэхуэбжьапхъэу, хабзэхъумэ, 
шынагъуэншагъэ къулыкъухэм 
зэрадэлажьэр гъэбыдапхъэу», — 
къыпищащ хэгъуэгум и лIыщхьэм.

Ди корр. 

Утыку псалъэ ящIар – УФ-м и 
къару Узэдахэм 2025 гъэм къу-
лыкъу зыщIэну ираджахэр къэ-
пщытэжыныр, нобэрей пIалъэм 
теухуауэ къулыкъу дэшын Iуэ-
хумкIэ екIуэкI лэжьыгъэр, апхуэ-
дэуи, къытщIэтаджэ щIэблэр хэ-
купсэу къэгъэтэджынымкIэ лэ-
жьыгъэр къызэгъэпэщынымрэ зе-
гъэужьынымрэщ.

«Сергей Станиславович и къэ-
псэлъэныгъэм къыщыхигъэщащ 
2025 гъэм дзэм къулыкъу щызы-
щIэну дашахэм я бжыгъэ гъэлъэ-
гъуэныгъэхэмкIэ, Къэрэшей-Чер-
кесым СКФО-м деж япэ увыпIэр 
зэрыщиIыгъыр.

ФIыщIэ ин хузощI Урысей Фе-
дерацэм зыхъумэжыныгъэмкIэ и 
министр Белоусов Андрей уасэ 
къызэрыхуищIам  папщIэ ди зэ-
хуэдэ лэжьыгъэр зэрыдгъэкIуа-
тэм, къытхуагъэува къалэнхэр 
зэрыдгъэзащIэм.

Абы къыдэкIуэу, дытепсэлъы-
хьащ СВО-м щыIэ къулыкъущIэ-

хэмрэ абыхэм я унагъуэхэмрэ яд-
гъэгъуэт социальнэ дэIэпыкъуны-
гъэхэр зэкIэлъыгъэкIуауэ зэры-
гъэзэщIапхъэм. Нэхъыщхьэхэм 
ящыщщ – щIалэгъуалэм дадэIэ-
пыкъуныр, псом хуэмыдэу СВО-м 
щыIэхэм я унагъуэхэм щыщхэм, 
дяпэкIи зи гъащIэр военнэ къу-
лыкъум езыпхыну хущIэкъухэм, 
къэралым и ищхьэ, ику ит воен-
нэ еджапIэ щхьэхуэхэм щIыхьэну 
гупыж зиIэхэм.

ФIыщIэ ин хуэсщIащ Сергей 
Станиславовичи, зауэ комисса-
риатхэм я лэжьакIуэхэми зыгъэ-
защIэ власть къулыкъухэмрэ му-
ниципалитетхэмрэ зэгъэуIуауэ 
зэдрагъэкIуэкI лэжьыгъэ купщIа-
фIэм папщIэ. 

Дэ къытпэщытщ зэдэдгъэзэ-
щIэн хуей къалэнхэр – щIына-
лъэхэм я шынагъуэншагъэр къы-
зэгъэпэщыныр, къулыкъущIэхэм-
рэ абыхэм я унагъуэхэмрэ защIэ-
гъэкъуэныр, щIалэгъуалэ хэкупсэ 
дгъэсэныр.

ЩIэгъэхуэбжьауэ
 нэIэм

АТК

Гъэсэныгъэм  гулъытэ

Урысей Федерацэм и Къару Узэдахэм я нэхъ щIыхьыбэ — ди республикэм 
щыIэ 34-нэ гвардейскэ мотофочауэ бригадэ хэхам и юбилейр, илъэс 20 зэрыри-
къуар игъэлъэпIащ.  

МахуэщI

ЩIыхь  гъуэгуанэ

дэхэм я лIыкIуэхэм нобэ 
къытхэмытыж, зи гъащIэ 
уасэкIэ мамырыгъэр къэ-
зылъэща зауэлIхэм я фэ-
еплъу удз гъэгъахэр сынхэм 
тралъхьащ, абыхэм яхуэ-
щыгъуащ. 

Зауэ операцэ хэхам лIы-
хъужьыгъэ зэрихьэу щыIа, 
абы и ветеран Жэгуэтэн Iэдэ-
ми мы Iуэхугъуэм  хэтащ. 

— Зауэм и ветеран фIэ-
щыгъэцIэр къыпхуагъэфэ-
щэным Iуэху мытынш куэд 
ипэ итщ. Нобэ мы дауэда-
пщэм къеблэгъа дэтхэнэ-
ми и нэгу щIэкIар мащIэ-
къым. Жагъуэ зэрыхъущи, 
зэхэуэхэм хэкIуэдахэри щы-
Iэщ. Ахэращ дыщIызэхуэ-
сыр – абыхэм я фэеплъыр 
тхъумэнращ, мамырыгъэм 
щIата уасэр цIыхухэм ягум 

имыхунращ. Псом хуэмы-
дэу щIалэгъуалэм яцIыхун 
хуейщ я къуажэгъухэм е я 
Iыхьлыхэм лIы хахуэхэр 
къазэрыхэкIар, — къыддэ-
гуэшащ зауэлIыр.  

МахуэщIыр ветеранхэм 
ятеухуами, абы дэ псоми 
дигу къегъэкIыж Хэкур зы-
хъума, хахуагъэ зезыхьа 
цIыху щыпкъэхэр, лIы-  
хъужьхэр ди хъуреягъым 
зэрыщыIэр, апхуэдэуи абы-
хэм ящыщ куэд я псэр ма-
мырыгъэм щIатауэ нобэ 
къызэрытхэмытыжыр. Хэ-
кур IэщэкIэ зыхъума, псэзэ-
пылъхьэпIэ бжыгъэрэ ихуа-
хэм яхуэтщI пщIэмрэ щIы-
хьымрэ махуэщIыр и да-
мыгъэу къэлъытапхъэщ.

ЧЫРБЫЖ Иринэ

Фигу къэдгъэкIыжынщи, илъэс 20-кIэ узэIэбэкIыжмэ, 
2006 гъэм мэкъуауэгъуэм и 30-м  УФ-м и Президентым 
къыдигъэкIа Унафэм ипкъ иткIэрэ, бгыщхьэхэм щызэ-
уэфыну къызэрымыкIуэ 34-нэ бригадэр къагъэщIащ. 

Си гум къыбгъэдэкIыу сохъуэхъу зауэлIхэм, коман-
дованэм, бригадэм и ветеранхэм, абыхэм я унагъуэхэм, 
апхуэдэ махуэ хэIэтыкIам и щIыхькIэ!

Илъэс 20-м къриубыдэу бригадэм и гъуэгур щIыхь-
кIэ ипсыхьащ, къэралым и бгылъэ зэуакIуэ зэгухьэ-
ныгъэ нэхъ лъэрыхьхэм ящыщу зыкъигъэлъэгъуащ. 

«Тридцать четвёрка» гуп цIэрыIуэм сыт щыгъуи 
зэфIихащ, иджыри зэфIех Урысейм и хьэлэмэтхэр хъу-
мэнымкIэ жэуаплыгъэ ин зыпылъ къалэнхэр, апщыгъуэ-
ми лIыгъэ, бэшэчагъ, щыпкъагъ, IэщIагъэ зэфIэкI лъагэ, 
зауэлI икърар мыкIуэщI къагъэлъагъуэу. 

Зауэ операцэ хэхар къыщежьа махуэм щыщIэдзауэ 
ди зауэлIхэр зэуапIэм и япэ сатырхэм Iутщ, я лIыгъэкIэ 
ТекIуэныгъэр къагъэгъунэгъуу. ИкъукIэ дызэрыгуш- 
хуэн къэхъукъащIэ хъуащ бригадэм «гвардейскэ» щIы-
хьыцIэр къызэрыхуагъэфэщар. Ар ди къэралым и  Главно-
командующэ Путин Владимир Владимирович ди зауэлI-
хэм я хахуагъэм къыхуищIа уасэшхуэщ. Урысейм и Пре-
зидентым и Iэпэр тедзауэ бригадэм къыхуигъэфэща Зауэ 
бэракъыр хахуагъэм, зауэлI щIыхьым, бригадэм и тхыдэ 
хабзэфIхэм я нагъыщэ хъуащ. 

Гвардейскэ бэракъым дяпэкIи ехъулIэныгъэщIэхэм 
фытригъэгушхуэну, фи унагъуэхэм, фи гъунэгъухэмрэ 
Iыхьлыхэмрэ къыщыфпэплъэну!

КъЧР-м и Iэтащхьэмрэ и 
Правительствэмрэ 
я пресс-къулыкъу

ЗэIущIэ
КъЧР-м и Iэтащхьэ Темрезов Рэшид лэжьыгъэ IуэхукIэ хэгъуэ-

гум и военнэ комиссар Белобородов Сергей IущIащ.

Даурэ ахэр дригъэкӏурэ нэхъ нэрыгъыу, 
нэхъ пхъашэу щытыныр къыздыхуэув уна-
фэщӏ ӏэнатӏэм деж? Къохъулӏэ икӏи хъар-
зынэу! Абы и щыхьэтщ иужьрей къэхъу-
къащӏэ гуфӏэгъуэр: Уысейм и Махуэм ехъу-
лӏэу Щай (Адэмокъуэхэ япхъущ) Мадинэ 
къыхуагъэфэщащ «Къэрэшей-Черкес Респуб-
ликэм социальнэ хъумэныгъэмкӏэ щӏыхь 
зиӏэ и лэжьакӏуэ» щӏыхьыцӏэ лъагэр. Абы 
ипэ къихуэу, и лэжьэкӏэфӏыр къыхагъэщащ 
УФ-м гуащӏэдэкӏымрэ социальнэ хъумэны-
гъэмрэкӏэ и Министерствэм, КъЧР-м и 
Правительствэм, Цӏыхубэ Зэӏущӏэм (Парла-
ментым), «Зыуэ щыт Урысей» партым и хэ-
гъуэгу къудамэм къабгъэдэкӏа Щӏыхь 
тхылъхэмкӏэ, КъЧР-м и Цӏыхубэ Зэӏущӏэм (Пар-
ламентым) и тхьэмадэм къыхуигъэфэща  Фӏы-
щӏэ тхылъымкӏэ. А псори къыпэкӏуащ соци-
альнэ къудамэм зэрыщылажьэ илъэс 28-м. 
Абы щыщу министрым и къуэдзэщ илъэс 
15 хъуауэ. А илъэсхэм къриубыдэу Мадинэ 
далъэгъуащ лэжьэкӏэфӏ. Абы хэлъхьэныгъэ 
ин хуищӏащ республикэм и социальнэ гъа-
щӏэм. Иужьрей илъэси 5-р къапщтэмэ, Ма-
динэ жыджэру хэтщ Министерствэм къри-
хьэжьэ проект лэжьыгъэ инхэм, къалэн па-
жэхэр гъэзэщӏэным гъерэтышхуэ ирехьэлӏэ. 
Абы и къулыкъу нэӏэм щӏэтщ унагъуэ фӏы-
гъуэхэр, унагъуэ быдагъэхэр, хэгъуэгум нэ-

ДифI догъэлъапIэ

Гумызагъэу  зи  лэжьыгъэм  бгъэдэт
Зы илъэскъым зэрытцӏыхур КъЧР-м гуащӏэдэкӏымрэ социальнэ зыужьыныгъэмрэкӏэ 

и министрым и япэ къуэдзэ ЩАЙ Мадинэ Хьисэ и пхъур. Жыпӏэнуракъэ, умы-
гъэщӏэгъуэнкӏи ӏэмал имыӏэу, апхуэдиз илъэсым къриубыдэу зэгуэрми гу лъытта-
къым ар и хьэл-щэн икӏауэ, ирехъу ар и цӏыхугъэ е и къулыкъу къалэн ӏуэху. 

Шэч хэлъкъым, апхуэдэр зыхузэфӏэкӏыр цӏыху зэпӏэзэрытщ, зыпэрыт ӏэнатӏэм хуэ-
гъэпсаращ. Абы къыдэкӏуэуи догупсыс: социальнэ дэӏэпыкъуныгъэм епха и ӏэнатӏэм 
къыхуегъэув гущӏэгъуныгъэр, зэхэщӏыкӏыныгъэр хэлъыныр. Апхуэдэщ езыр: цӏыху 
щабэщ, гуапэщ. Ауэ… 
рыбгэ нэхъыбэ къыхэхъуэным ехьэлӏа лъэ-
ныкъуэхэр, 2019-2024 гъэхэм «Демографие» 
лъэпкъ проектыр и нэӏэм щӏэту ехъулӏэ-
ныгъэкӏэ пхагъэкӏащ. А проектым и пыщэ 
хьэлэмэт хъуащ 2025 гъэм лэжьа «Семья» 
лъэпкъ проектыр. Абы къриубыдэу унагъуэ-
хэм дэӏэпыкъуныгъэ ягъэгъуэтынри, быны-
бэ унагъуэхэр гулъытэкӏэ къызэгъэпэщын-
ри, нэхъыжьхэм хэхауэ япыкъуэкӏынри, нэ-
гъуэщӏ куэди ялэжьащ. 2025-2030 гъэхэм 
къриубыдэу телэжьэнущ «Повышение рож-
даемости в КЧР» хэгъуэгу программэм. Ми-
нистерствэм къегъэбыдылӏа социальнэ ӏуэху-
щӏапӏэхэр Мадинэ и щхьэкӏэ и нэӏэм щӏэтщ. 
Щайр зи унафэщӏ къудамэр иужьрей зэма-
ным нэхъыбэу зытелажьэр сабийхэм ятеухуа 
социальнэ ӏуэхугъуэхэращ икӏи ирехьэлӏэ-
рей узэмызэгъыфын, гур зыгъэуз къэхъу-
къащӏэхэм. «Дауэ щымытми, ди республи-
кэм щыкуэдкъым зеиншэ, унагъуэншэ са-
бийхэр. Дэхуэха, гъащӏэм щытыкӏэ хьэлъэм 
иригъэува сабийхэр пӏалъэкӏэ здэщыӏэ, зы-
здаужь социальнэ реабилитацэ ӏуэхущӏа-
пӏэхэр диӏэщ. Сабий ибэ, сабий хамэ щыӏэн 
хуейкъым езыр. Мыхъуххэнумэ, нэгъуэщӏ уна-
гъуэ, здапӏын, фӏыуэ здалъагъун къыхуэд-
гъуэтын хуейщ. Щхьэусыгъуэ зэхуэмыдэхэм 
къыхэкIыу дэхуэха унагъуэми щӏэгъэкъуэн 
дыхуэхъуу сабийр быдэу щызраубыдылӏэж, 
унагъуэ хуабагъэм узыншэу щӏапӏыкӏыным-
кӏи тхузэфӏэкӏыну псори дощӏэ».., — мы лъэ-
ныкъуэр и гум хьэлъэу зэрытелъым гу лъып-
тэу къытхутопсэлъыхь Щайр. Абы шэч къы-
трихьэкъым сабийр унагъуэм щапӏын, ща-
гъэсэн зэрыхуейм. Атӏэ, цӏыхум зыхилъхьэ-
ну хьэл-щэнри, къыхихыну ӏэщӏагъэри, зы-
теувэну гъуэгури и унагъуэм къызэрыщы-
щӏидзэр хьэкъщ. 

Мадинэ Жьакуэ къуажэм къыщыхъуащ. 

Езыр здыщеджа къуажэ курыт еджапӏэм, 
езыгъэджахэм нэхъыфӏ щымыӏэу къилъы-
тэу зэрыщытам ноби текӏкъым. Апхуэдэ фӏы-
лъагъуныгъэ еджапӏэм хузиӏэ пщащэр, зэры-
гурыӏуэгъуэщи, фӏы дыдэуи еджащ. Адэкӏи 
еджэн зэрыхуейм, щӏэныгъэ нэс зригъэгъуэ-
тыным анэ-адэм  хуаущийуэрэ къэтэджащ. 
И шыпхъухэр бухгалтер ӏэщӏагъэм хуеджати, 
ар щхьэусыгъуэ хуэхъуагъэнщ Мадинэ-пща-
щэ ныбжьыщӏэм къыхихыну ӏэщӏагъэм. 
СКГА-м, апщыгъуэм институту щытам, «Бух-
галтерский учет и аудит» и къудамэр къы-
щиухри, лэжьэн щыщӏидзащ къызэӏуахыну 
ягъэхьэзыр реабилитацэмкIэ «Надежда» ку-
псэм. И лэжьыгъэ ӏуэхукӏэ КъЧР-м гуащӏэдэ-
кӏымрэ социальнэ зыужьыныгъэмрэкӏэ и Ми-
нистерствэм кӏуэрей пщащэ гурыхуэм щӏэх 
гу къылъатэри, лэжьапӏэ ирагъэблагъэ. Ап-
хуэдэу, мазэ зытӏущ нэхъ купсэм щымы-
лэжьауэ, илъэс 28-кӏэ узэӏэбэкӏыжмэ, Щай 
Мадинэ лэжьэн щыщӏидзащ ноби здэщыӏэ 
къулыкъум. Кассиру, бухгалтеру къыщӏи-
дзэри, нобэ зыпэрыт ӏэнатӏэ лъагэм нэсащ, 
Министерствэм и къудамэ псоми щылажьэу-
рэ, социальнэ лэжьыгъэм и сыт хуэдэ лъэ-
ныкъуэми фӏыуэ хэзагъэ, хэзыцӏыхукӏ ӏэщӏа-
гъэрылажьэ хъуащ. Къулыкъущӏэ псори зэ-
хуэдэкъым, щхьэж и ӏэнатӏэм хуиӏэ еплъы-
кӏэри апхуэдэщ. Мадинэ ящыщкъым зытет 
ӏэнатӏэ лъагэм ирикъейуэ къеплъыххэм. Ар 
и псалъэхэми наӏуэу къыхощ. «Къулыкъукӏэ 
удэкӏуэтеиныр тыншыпӏэ уихуауэ къэслъы-
тэкъым. Къалэнхэм къадэкӏуэу лэжьыгъэри 
нэхъыбэ мэхъу. Унагъуэр, анагъэр, сабии- 
гъуэр, социальнэ ӏуэхущӏапӏэхэр, социальнэ гу-
лъытэ хуэныкъуэ сабийхэри, ныбжь зиӏэ-
хэри социальнэ къулыкъум къегъэбыдылӏа-
щи, ар къызэрымыкӏуэу жэуаплыгъэ лъа-
гэщ, псом япэр аращи. Къыхэзгъэщыну сы-

хуейщ республикэм гуащӏэдэкӏымрэ социальнэ 
зыужьыныгъэмрэкӏэ и Министерствэм и лэжьэ-
кӏэфӏыр, ар мызэ-мытӏэу, щӏыпӏэ, утыку зэ-
хуэмыдэхэм къыщыхагъэщащ. Абы си гуа-
щӏэ ӏыхьэ хэслъхьэфамэ си гуапэщ. Къысхуа-
гъэфэща щӏыхьыцӏэм и гугъу пщӏымэ, ар си 
закъуэкӏэ си ехъулӏэныгъэкъым. Зэдэлэжьэ-
ныгъэ, зэдэщтэныгъэ узыншэращ ехъулӏэ-
ныгъэри къызыдэкӏуэр. Фӏыщӏэ хуэсщӏыну 
сыхуейщ апхуэдэ щӏыхьыцӏэм сыхуэфащэу 
къэзылъыта КъЧР-м и ӏэтащхьэ Темрезов 
Рэшид, социальнэ лэжьыгъэр зи нэӏэм щӏэт 
Суюнов Джанибек, ди министрми. Сахуэарэ-
зыщ си лэжьэгъухэми, социальнэ ӏуэхущӏапӏэ-
хэм я унафэщӏхэми, щылажьэхэми. Сыт су- 
бзыщӏкӏэ — гуапэщ уи гуащӏэр къащыгуры-
ӏуэкӏэ, лъагэу къыщыхалъытэкӏэ», — жеӏэ ди 
псэлъэгъум. 

Абы къыдэкӏуэу, фӏыщӏэ хуещӏ и адэми, и 
анэми (и ахърэт нэху Тхьэм ищӏ). Псом япэу 
и щӏыхьыцӏэм, и нагъыщэм къыхуихьа гу-
фӏэгъуэр зыдигуэшари и адэ Адэмокъуэ Хьи-
сэщ. Адэри икъукӏэ щыгуфӏыкӏащ пхъум и 
ехъулӏэныгъэхэм, къехъуэхъуащ нэхъыбэж-
кӏи, нэхъри елӏэлӏэнымкӏи. И илъэс 86-м емы-
лъытауэ, акъыл жан зыбгъэдэлъ, нэгъуджэн-
шэу газет напэкӏуэцӏхэр щӏэзыплъыкӏ, набдзэ-
губдзаплъэу щӏэзыджыкӏ Хьисэ ди тхыгъэр 
и гуапэ хъууэ иджыри зэ и бынымкӏэ дгъэ-
гуфӏэфмэ дэри арэзы дыхъунущ. 

Дауэ лэжьыгъэр фӏыуэ имылъагъуми, да-
уэ абы имытхьэкъуми, Мадинэ и унагъуэ 
щихьэжкӏэ лэжьыгъэ ӏуэхур лъэныкъуэ ире-
гъэзри, унэгуащэ къалэным пэроувэ. Щӏалэ 
хъарзынитӏ зэдапӏ и щхьэгъусэмрэ езымрэ. 
Щӏалэхэр ныбжьыщӏэ ныбжьхэм нэсащ, 
щхьэж и щэн, зыдихьэх ӏуэху иӏэжщ. Нэхъы-
жьыр творчествэм дехьэх, абы епха ӏуэхугъуэ 
зэхуэмыдэхэм, «Движение Первых» зэщӏэхъе-
еныгъэм  жыджэру холажьэ, усэ етх. Нэхъы-
щӏэр спортым, футболым дехьэх. Фӏы дыдэу 
тӏури зэреджэр а псоми хэплъхьэжмэ, хэт 
ищӏэрэ, я цӏэхэр мызэ-мытӏэу зэхэтхынщ   ид-
жыри. Абыкӏи дохъуэхъу.  Унагъуэр зэгуры-
ӏуэрэ зэдэӏуэжу мэпсэу. И унагъуэм и гугъу 
ищӏкӏэрэ, фӏыщӏэ псори зригъэзу псалъэ 
гуапэ-хуабэхэмкӏэ псом япэу зыпэджэжыр и 

гуащэращ. «Сабийхэр пӏынымкӏи, къешэкӏы-
нымкӏи сыт щыгъуи зыкъытщӏигъэкъуащ, 
арыншэу зэман хуэдгъуэту, лэжьапӏэри зэ-
дэтхьу сабийхэр зыхуей псоми хуэдгъэзэ-
ныр Iуэху хьэлъэ хъунут. Ноби ныжэби фӏы-
щӏэ хузощӏ, дызэпыщӏащ, дызэролъытэ. Езым 
и ныбжьыр щыхэкӏуэтам иджы дэ зыщӏэд-
гъэкъуэжын зэрыхуейм зы шэч хэлъ- 
къым», — къыддогуашэ Мадинэ. Мыри абы 
и хьэл-щэныфӏагъым и зы щапхъэщ — нэ-
хъыжьым пщӏэ хуэщӏын, жьыгъэм зыдэ-
гъэшын, щӏэгъэкъуэн хуэхъун.  

«Уи лэжьыгъэм щызыхуэбгъэувыжа къы-
хуеджэныгъэу узытемыкӏ щыӏэ?» — ди зэпсэ-
лъэныгъэм икӏэм доупщӏ ди псэлъэгъум. 

Зы дакъикъи егупсысакъым жэуапым: «Сэ 
насыпышхуэ къыслъысауэ къызолъытэ фӏы-
щэу слъагъу лэжьыгъэм сызэрыпэрытым 
щхьэкӏэ. Егъэзыгъэкӏэ, зэмангъакӏуэу, щытхъу-
пщӏэ къэплъыхъуэным и гупсысэм уихьу 
улажьэкӏэ, апхуэдэ лэжьыгъэм берычэт къы-
щӏыхьэнукъым, зыкӏи сэбэп ухъунукъым. 
Гудзакъэ — аращ си махуэ къэс и къыхуе-
джэныгъэр. Хамэми сыхуэгузэвэн, си къару 
къихь хуэсщӏэн! Ар схузэфӏэкӏрэ — сына-
сыпыфӏэщ», — хьэрэмыгъэншэщ Мадинэ и 
псалъэхэр. Апхуэдэщ и ӏуэху щӏэкӏэри: фейдэ 
къилъыхъуэкъым, щытхъу ежьэкъым, и 
гукъыдэжыр хузэфӏэкӏам елъытащ. «Къапщ-
тэмэ, си лэжьэгъухэми, социальнэ ӏуэхущӏа-
пӏэхэм щылажьэ дэтхэнэми яхэткъым гунэф-
гу щӏыӏэ. Арыншэуи, езыр, социальнэ ӏуэху 
пхуэхьынукъым», — къыпедзэж абы.   

— Къыпхуагъэфэща щӏыхьыцӏэ лъагэм-
кӏэ дынохъуэхъу, Мадинэ! Абы къинэмыщӏа-
уэ, ныбжь дахэм унэсащ, укъыщалъхуа ма-
хуэр куэд щӏакъым зэрыбгъэлъапӏэрэ! Ди 
гуапэщ апхуэдэ къэхъукъащӏэ хэӏэтыкӏахэр 
ди нобэрей зэпсэлъэныгъэм щхьэусыгъуэ  
хъарзынэ зэрыхуэхъуар. 

«Черкес хэкум» и редактор нэхъыщхьэми, 
гупми къыдбгъэдэкӏыу дынохъуэхъу: нэ- 
хъыбэжым ухунигъэс, уи щхьэми, жыла-
гъуэми, узыщылажьэ къулыкъуми яфӏ къы-
хэкӏыу! Дрогушхуэ уэ пхуэдэ лъэпкъыпхъу 
щыпкъэхэм!

ТУАРШЫ Ирэ

Унэгъэс Зэмрэт 1983 гъэм гъатхэпэм и 
15-м Али-Бэрдыкъуэ къуажэм къыщыхъуащ. 
Гъуазджэм, макъамэм, къафэм щIалэ цIыкIум 
фIылъагъуныгъэ хуиIэти, къуажэр зэрыпагэ 
«Сэтэней» къэфакIуэ гупым ар зэрыцIыкIурэ 
хэтт. ИкIи курыт еджапIэр къыщиухым ири-
хьэлIэу, быдэу триубыдат къафэр зи лъабжьэ 
ищхьэ еджапIэ щIыхьэну. Абы трагъэгушхуэт 
и къэфэкIэр, гъуазджэм хуиIэ бгъэдыхьэкIэр 
зылъагъу, клубым щылажьэ, сабийр зэры-
цIыкIурэ зи нэIэм щIэтахэм ящыщ Иуан 
Нурий, ЛIымахухэ Анатолэрэ Зэрылэрэ. Ап-

хуэдэуи Зэмрэт Налшык къалэм дэт гъуаз-
джэхэмкIэ Ищхъэрэ-Кавказ къэрал институ-
тыр къыхихащ. Ауэ къафэм хэхауэ тегъэпсы-
хьа къудамэ ямыIэу къыщIэкIащ. Апхуэдэу 
щыхъум, Зэмрэт Черкесск къалэм дэт, Даур 
Аслъэн и цIэр зезыхьэ училищэм триубы-
дащ: экзаменхэр тыншу итри, къуажэм къэ-
кIуэжащ. А пIалъэм ирихьэлIэу къуажэм къе-
блэгъат адыгэ драмэ театрым и унафэщI 
Абдокъуэ Маталио. Абырэ щэнхабзэмкIэ Унэм 
и художественнэ унафэщIу щыта Къущхьэ 
Дунятрэ Зэмрэт къраIуэтылIащ адыгэ труппэ 
ищхьэ еджапIэм щрагъэджэну зэрызэхашэр. 
ЩIалэм ищхьэ еджапIэкIэ хуэхъуапсэ егъэ-
джакIуэхэми, адэ-анэми абы трагъэгушхуэри, 
2000-2004 гъэхэм къриубыдэу Зэмрэт гъуаз-
джэхэмкIэ Ищхъэрэ-Кавказ къэрал институ-
тым хыхьэ «актёрское мастерство» къудамэм 
щеджащ. 

Ищхьэ щIэныгъэр щызыIэригъыхьэм, щIа-
лэм зэуэ и хэку цIыкIум фIэфIу къигъэзэжащ, 
ди театрми илъэситIкIэ актёру щылэжьащ. 

2005 гъэм Зэмрэт бгъэдэлъ зэчий зэмыфэгъу-
хэм нэгъуэщI кIуэрабгъуи къахуэунэхуащ. 
Апхуэдэу, Унэгъэсым щэнхабзэмкIэ Унэм и ху-
дожественнэ унафэщIу Али-Бэрдыкъуэ деж 
лэжьэн щыщIидзащ. А лэжьыгъэм тезыгъэгу-
шхуауэ щытари щэнхабзэм хуэлажьэ ЛIымаху 
Азэмэтт. Куэд дэмыкIыу Зэмрэт дзэм къулыкъу 
щищIэну ираджэри, Московскэ областым 
илъэскIэ щыIащ. Ар къыщызэфIигъэкIым, и 
лэжьыгъэм пэрыувэжащ. ИкIи 2009 гъэм 
Унэгъэсым лъэпкъым, щэнхабзэм яхуиIэ фIы-
лъагъуныгъэр къыхалъытэкIэрэ, щэнхабзэм-   
кIэ Унэм и унафэщIу трагъэхьащ. Абы лъан-
дэрэ Зэмрэт лъэкI къимыгъанэу, адыгэ лъэ-
пкъым и щэнхабзэр хъумэным, цIыхубэм 
яхыхьэным ерыщу толажьэ. 

Али-Бэрдыкъуэ дэт щэнхабзэмкIэ Унэм и 
лэжьыгъэм и гугъу пщIымэ, абы илъэс пщIы 
бжыгъэм щIигъуауэ къафэмрэ уэрэдымрэкIэ 
«Сэтэней» цIыхубэ ансамблым зыщегъасэ. 

Иджы хормейстер къащтауэ, абы сабийхэр уэ-
рэджыIэным хуегъасэ, хуегъэхьэзыр. 

— Къапщтэмэ, ди штатыр инкъым. Ауэ 
къафэмкIи, уэрэдымкIи, макъамэ Iэмэпсымэ-
хэмкIи диIэ лэжьакIуэхэр икъукIэ Iэзэщ. Пса-
лъэ лей хэмыту щхьэж езым и къалэн пылъ-
хьэншэу ягъэзащIэ. АбыкIэ си насып къихьауэ 
къызолъытэ. Къуажэми, районми, республи-
кэми щаIэт махуэщIхэм сыт щыгъуи жыджэ-
ру, зэрытлъэкIкIэ адыгэр дахэу утыку зэрит-
хьэным дыхущIэкъуу дыхэтщ, — жеIэ Зэм-
рэт. 

КъинэмыщIауэ, къыхэгъэщыпхъэу къы-
долъытэ Унэгъэсыр зи унафэщI гуп дахэр я 
лэжьыгъэ къалэнхэм я къэухьым имыкIыу 
зэрыщымысхэр. АтIэ, курыт еджапIэхэм, са-
бий IыгъыпIэхэм дауэдапщэ зэхуэмыдэхэм зы-
щыхуагъэхьэзыркIэ, мы гуп дахэм я дэIэпы-
къуныгъэ, я чэнджэщ хуэныкъуэмэ, Зэмрэт 
сымэ зэи «хьэуэ» жаIэкъым. Апхуэдэщ къуа-
жапщэм щыIэ музейм и лэжьыгъэм зэрыхэ-
лэжьыхьхэри. Псалъэм къыдэкIуэу, тхыдэм, 
щэнхабзэм сабийхэр щагъэгъуазэу абдеж Iуэху-
гъуэ зэхуэмыдэхэр къыщызэрагъэпэщ. Нобэ 
ди къэралым и гъунапкъэхэр зыхъумэу СВО-м 
щыIэ зауэлIхэри ягу ирагъэхукъым, атIэ пIалъэ-
пIалъэкIэрэ псапащIэ-дэIэпыкъуныгъэ пшыхь 
къызэрагъэпэщхэм жыджэру хэтщ. Къыхэгъэ-
щыпхъэщ къуажэм щыпсэу, зи узыншагъэкIэ 
пыбзыкIыныгъэ зиIэ сабийхэм я деж махуэщI-
хэм къриубыдэу ахэр зэрыкIуэри, а цIыкIухэм 
я гукъыдэжыр къызэраIэтри. 

— Пэжщ, сыт хуэдэ зэхьэзэхуи, фестивали 
дызэрыхэтыным дыхущIокъу. Абы дэри дигъэ-
бэлэрыгъкъым, сабийхэри егъэгушхуэ. Нобэ-
кIэ утыкум дахэу дихьэнымкIэ къуажэ адми-
нистрацэр, адэ-анэхэр, Аргун Олег, нэгъуэщI-
хэри хуабжьу щIэгъэкъуэн къытхуохъури, тхьэ-

ЩIыхьыцIэ 

Лъэпкъыр  къоджэху,  
упэджэжмэ…

Урысейм и Махуэм – мэкъуауэгъуэм и 12-м – Къэрэшей-Черкесым и Iэтащхьэ Темрезов 
Рэшид республикэм щыпсэу, лъэныкъуэ зэхуэмыдэхэмкIэ къыхэжаныкIахэм Урысей 
Федерацэм, ди хэгъуэгум я къэрал нагъыщэхэр яхуигъэфэщауэ щытащ. Гуапэ зэрыхъу-
щи, а махуэм зи цIэ къраIуахэм яхэтщ ди лъэпкъэгъухэри. Апхуэдэщ Къэрэшей-Черкесым 
«щэнхабзэмкIэ щIыхь зиIэ и лэжьакIуэ» щIыхьыцIэ лъагэр зыхуагъэфэща, Али-Бэрдыкъуэ 
къуажэм дэт щэнхабзэмкIэ Унэм и унафэщI УНЭГЪЭС Зэмрэт Хъезыр и къуэр. Шэч хэмы-
лъу, нагъыщэ лъагэр и щыхьэтщ адыгэ лъэпкъым и щэнхабзэр къэгъэщIэрэщIэжыным, 
хъумэным, щIэблэм нэхьэсыным Зэмрэт хуищI хэлъхьэныгъэ иным. Апхуэдэ щхьэусы-
гъуэфIыр и лъабжьэу, Зэмрэт и гуащIэдэкI лэжьыгъэр нэхъ гъунэгъуу ди щIэджыкIакIуэ-
хэм ядгъэцIыхумэ тфIэигъуэщ. 

гъэпсэу яжызоIэ, – къыхегъэщ Зэмрэт. 
Сыт хуэдэ творческэ цIыхум хуэдэуи, 

Унэгъэсыр лъэныкъуэ куэдым хуэгъэщIащ. 
Апхуэдэу и гугъу щIыпхъэщ, Iэмал имы-
Iэу, Зэмрэт зи унафэщIу, режиссёру щыт, 
район ДК-м щыIэ «ДжэгуакIуэ» IуэрыIуатэ- 
этнографическэ театрым. Зэмрэтрэ и 
акъылэгъухэмрэ я ныбжь,  IэщIагъэ емы-
лъытауэ абы къыхашэ зэчий зыхалъа-
гъуэ дэтхэнэри. Театрыр район, респуб-
ликэ, къэралпсо зэпеуэхэм, фестивалхэм 
хэтырейщ. ИкIи, гуапэ зэрыхъущи, хэтым 
и мызакъуэу, увыпIэ лъагэхэр, текIуэны-
гъэр къалъэщ. Апхуэдэу, гъэ кIуам, район-
хэр здызэпеуэ «Ярмарка талантов» зы-
къэгъэлъэгъуэныгъэм ипкъ иту «Джэгуа-
кIуэ»-м япэ увыпIэр къилъэщауэ щытащ. 
Гупым къагъэлъэгъуат «Щауэишэж» хаб-
зэжьыр. Тхьэмахуэ дэкIри, театрыр «Тра-
диции» Урысейпсо зэхьэзэхуэм хагъэ-
хьащ. ИкIи гупым аргуэру япэ увыпIэр 
къыхуагъэфэщащ. «ДжэгуакIуэ»-м утыку 
ирихьат «Атэлыкъ» адыгэ хабзэ къызэ-
рымыкIуэр. ДызэреплъымкIэ, театрыр Iэ-
мал нэхъ лъэщ дыдэхэм ящыщщ хаб-
зэжьхэр, бзэр хъума хъунымкIэ, щIэблэм 
а хъугъуэфIыгъуэхэр нэхьэсынымкIэ. Ар 
куууэ къызыгурыIуэ, зыхэзыщIэ Зэмрэти 
къару куэд ирехьэлIэ театрми, щэнхабзэр 
зэрыщыту къапщтэми.

— Нобэ дэ къэдгъанэращ пщэдей 
щIэблэм къыхуэнэнур. Ди тхыдэр, ди 
блэкIар пытхъахуэ зырызурэ къыдо-
лъыхъуэж. Сыту жыпIэмэ, ди нэхъыжь-
хэм лъэкIыныгъэ яIакъым ар зрагъэщIэ-
ну, дэ къыднахьэсыну. 

Пэжщ, нобэ дгъэзащIэ хабзэхэр, утыку 
итхьэ псори ди адэжьхэм зэрызэра-    

хьэу щытам хуэдэ дыдэу къекIуэкIыну 
къыщIэкIынкъым. Ауэ аращ нобэкIэ дгъуэ-
тыжар. Ар адыгэм и псэукIэу щыта сыт 
хуэдэ лъэныкъуэми ехьэлIащ. Сызэрегу-
псысымкIэ, дэ нобэ тщIэр щIэблэм лъа-
бжьэ хуэхъунущ, тегъэщIапIэу иIэнущ. 
Щхьэж зыхищIыкI Iуэхум, щIэныгъэм ип-
къ иту, и къару къихь псори лъэпкъым 
хуищIэмэ, ипэкIэ дыкIуэтэнущ. Лъэпкъыр 
къоджэху упэджэжмэ, узыщыщым дэни 
пщIэ щиIэнущ. Аращи, Iэмал имыIэу щIэ-
блэм хабзэри, щэнхабзэри, щIэныгъэри, 
бзэри псори егъэцIыхун хуейщ. Абыхэм дэ 
– балигъхэм – дбгъэдэлъ щIэныгъэмкIэ, зэ-
чиймкIэ дадэгуэшэн хуейщ. Ахэращ лъэ-
пкъым пкъы къыщIэзыгъэувэжынур, — 
жеIэ Унэгъэсым. 

Ди зэпсэлъэныгъэм ипкъ иту Зэмрэт 
къыхуагъэфэща фIэщыгъэцIэ лъапIэми и 
гугъу тщIащ. ИкIи лъэпкъыпсэ щIалэм 
жиIащ апхуэдэ нагъыщэр, псом япэу, зи 
фIыщIэу къилъытэр лъэпкърауэ зэрыщы-
тыр. 

— СызэреплъымкIэ, лъэпкъым дызэхи-
щIыкIащи аращ. Ауэ мыпхуэдэ гулъытэр 
хуэфащэщ щэнхабзэм илъэс бжыгъэкIэ 
хуэлэжьа дэтхэнэми. Абы къизгъэкIыр – 
ди районым цIыху куэд щыIэщ мы щIы-
хьыцIэр яхуэфащэ дыдэу, ауэ иджыри 
къалъымысауэ. Абыхэм я гъащIэр лъэпкъ 
щэнхабзэм траухуащ, хаухуэнащ. Хэти ещIэ 
щэнхабзэр уи гум хэту щымытмэ, абы узэ-
рыримылэжьэфынур. Абы къыпэкIуэ ула- 
хуэм щхьэ «сылэжьэну» жыпIэкIэ, куэдрэ 
пхуэхьынукъым. Аращи, щэнхабзэр, гъуаз-
джэр хъумэным, щIэблэм абыкIэ ядэгуэ-
шыным зи гъащIэр хуэзыгъэтIылъ цIыхум 
и гуащIэдэкIыр зэрызыхащIэр, къазэрыгу-
рыIуэр зыгъэбелджылы къыпэкIуэныгъэ 
етыпхъэщ. Апхуэдэщ щIыхьыцIэ лъагэр. А 
фIэщыгъэцIэм нэхъыбэу хуэныкъуэр ар 
зратракъым, атIэ абы и ужь къиувэну щIэ-
блэращ: абы зыдэплъейн иIэн хуейщ, а Iэ-
щIагъэм мыхьэнэ зэриIэр илъагъупхъэщ. 

Пэжыр жысIэнщи, соукIытэ, а фIэщы-
гъэцIэр сэ къыслъысами, зыхуэфащэ нэ-
хъыжь куэд иджыри къызэрынэр. Сы-
хуейт, ахэр ящымыгъупщэу, гулъытэ, яхуэ-
фащэр и чэзум къалъысыну! – къыддогуа-
шэ Зэмрэт. 

Мы щIалэм иригъэкIуэкI щэнхабзэ лэ-
жьыгъэшхуэм и мыхьэнэр езым и псалъэ 
губзыгъэхэмкIэ дгъэбелджылынщ: «ЩIэ-
блэм зыщыщыр ицIыхуу, абы ирипагэу 
псэун папщIэ!» 

Апхуэдэу лъэпкъыпсэу дунейм тет 
Зэмрэт и гупсысэ дахэхэр зэрыубгъуам, 
зэрыкуум хуэдэу, и зэфIэкIри, и лъэкIы-
ныгъэхэри абрагъуэу щытыну дохъуэхъу! 
Лъэпкъыр, абы и хъугъуэфIыгъуэхэр зи 
псэм щыпсэу дэтхэнэри лъагапIэ нэхъ ин 
дыдэхэми нэсыну! 

ГЪУКIЭКЪУЛ Иринэ 

Иужьрей илъэситхум «Зыуэ щыт Урысей» партым и ЦIыхубэ программэм 
ипкъ иту Къэрэшей-Черкес Республикэм егъэджэныгъэ IуэхумкIэ зэхъуэ-
кIыныгъэфIхэр щыIащ, ехъулIэныгъэфIхэми хунэсащ. А лэжьыгъэм и 
къалэн нэхъыщхьэр — егъэджэныгъэмкIэ, гъэсэныгъэмкIэ, нэгъуэщI лъэны-
къуэхэмкIэ сабийхэм заужьынымкIэ щытыкIэфIхэр къахузэгъэпэщынращ.

Курыт еджапIэхэр къапщтэмэ, а пIалъэм республикэм щIэуэ еджапIи 4 щау-
хуащ. Абыхэм я фIыгъэкIэ шэджэгъуакIуэхэм я бжыгъэр нэхъ мащIэ хъуащ. 
Республикэм капитальнэу еджапIэ 58-рэ щызэрагъэзэхуэжащ. Абыхэм я мылъку-
техническэ лъабжьэри щIэуэ къызэрагъэпэщыжащ. Сабийхэр шынагъуэнша-
гъэу къешэкIыным хуэгъэзауэ еджапIэхэм зыIэрагъэхьа автобуси 115-р шэч 
хэмылъу, тыншыгъуэ къыхуэзыхьщ.

ЕджапIэ кIуэгъуэм нэмыса нанухэм папщIэ, илъэситхум и кIуэцIкIэ, рес-
публикэм сабий IыгъыпIи 8 щаухуащ. Абы и фIыгъэкIэ иджыри сабий 790-м 
абдежхэм щIыпIэ щагъуэтащ.

КъинэмыщIауэ, хэгъуэгум и ищхьэ еджапIэхэм я общежити 4 зэрагъэзэхуэ-
жащ. Мы зэманым зэгъэзэхуэжыныгъэ лэжьыгъэхэр щрагъэкIуэкI IэщIагъэ 
къыздыщIах республикэм и зы колледжым. 

А илъэситхум къриубыдэу, сабийхэм гуэдзэу ядэлэжьэным, я зыужьыны-
гъэм хэгъэхъуэным хуэгъэзауэ «Точка роста» купсэ 89-рэ къызэIуахащ. Ка-
питальнэу зэрагъэзэхуэжащ гъуазджэмкIэ сабий еджапIи 10.

«Земский учитель» программэри хуабжьу щхьэпэ хъуащ республикэм и 
къуажэ еджапIэхэр зыхуэныкъуэ IэщIагъэрылажьэкIэ къызэгъэпэщынымкIэ. 
А программэм ипкъ иту лэжьапIэ ягъэкIуащ егъэджакIуэ 34-м. Абы хэту, 
къуажэ курыт еджапIэ 27-м я спорт пэшхэр зэрагъэзэхуэжащ.

А псори лъэкIыныгъэфI мэхъу ди сабийхэмрэ щIалэгъуалэмрэ я еджэныгъэм, 
творчествэм, зыужьыныгъэм хэгъэхъуэнымкIэ.

Зыгъэхьэзырар
 БОРЭНЫКЪУЭ Мадинэщ

Еджэныгъэм  и  щытыкIэфIхэр"ЦIыхубэ программэ"

ЩIалэгъуалэм и Махуэм «ХъуэпсапIэ. 
Гушхуэныгъэ. Зэкъуэтыныгъэ!» фестивалыр 
республикэм щрагъэкIуэкIащ жыджэру, да-
хэу икIи гукъинэжу.

НыбжьыщIэхэм захуигъазэкIэрэ, КъЧР-м 
и Iэтащхьэм къыхигъэщащ: "Ди ныбжьэгъу 
лъапIэхэ! Иджыри зэ сывохъуэхъу мы ма-
хуэщI дахэмкIэ! ФыхуэкIуэ мурадыщIэ-   
хэм, ехъулIэныгъэщIэхэмрэ Урысейр зыгъэ-
уардэ текIуэныгъэ инхэмрэ!"

Черкесск и ХытIыгу щхъуантIэм щэнха-
бзэмрэ зыгъэпсэхупIэмрэкIэ и паркым къы-
щызэрагъэпэща махуэщI дауэдапщэхэм зэ-
къуигъэуващ ди хэгъуэгум нэхъ зэчиифIэрэ 
нэхъ хьэрычэтыфIэу ис ныбжьыщIэ мин 12. 
Фестивалым ипкъ иту а махуэм щызэхэтащ 
темэ щхьэхуэхэмкIэ гуэша плIанэпэ 32-рэ, 
егъэджэныгъэм, спортым, зауэ-хэкупсагъэм 
ятеухуауэ. 

Мы Iуэхугъуэр здекIуэкIа щIыпIэр зэпсэ-
лъэныгъэмрэ нэгузыужьымрэ я утыку за-
къуэу щымыту, ар хъуащ щIэныгъэм хэзы-
гъахъуэ, зыужьынымкIэ IэмалыщIэхэр уэ-  
зыгъэгъуэт, щIалэгъуалэр, жылагъуэ орга-
низацэхэмрэ еджапIэхэмрэ зэкъуэзыгъэувэ 
къэухь. 

ХьэщIэ лъапIэу махуэщIым еблэгъахэр 
хэтащ мастер-классхэм, лекцэхэм, зэпсэлъа-
пIэхэм, гъэлъэгъуэныгъэхэм, IэщIагъэлIхэм-
рэ лекторхэмрэ ирагъэкIуэкIа зэIущIэхэм. 
Иужьрейхэм яхэтт ди хэкуэгъу-хъумакIуэхэ-
ри, СВО-м и ветеранхэри, «ЩIэныгъэ» Урысей-
псо зэгухьэныгъэм и лектор, театрымрэ кином-
рэ я актрисэ Макеевэ Анастасии. ЩIалэ-
гъуалэ фестивалыр иухащ ди республикэм 
и артист цIэрыIуэхэм я концертымкIэ. 

МахуэщIым и къызэгъэпэщакIуэу щы-
тащ КъЧР-м щIалэгъуалэ IуэхухэмкIэ и Ми-
нистерствэр, «Моя карьера» автоном мысату 
организацэмрэ щIалэгъуалэ IуэхухэмкIэ Фе-
деральнэ агентствэмрэ. 

ЛЫХЬ Тимур

ЩIалэгъуалэм и Махуэм

Хъуапсэу, 
гушхуэу,  зэкъуэту!  

ЩыIэщ IэщIагъэ, ар сыт и щхьэусыгъуэми, 
зы бынунагъуэм фащэ хуэхъуарэ абы зэ-
Iэпихыу. Апхуэдэщ Инжыджышхуэ къуа-
жэм щыпсэу, ПщыунэлIхэ я унагъуэр. 
Къапщтэмэ, мы унагъуэм егъэджэныгъэ 
лэжьыгъэм щIэблищ мэхъури пэрытщ, 
псори зэхэту а лэжьыгъэм абыхэм илъэси 
125-рэ траухуащ. 

Унагъуэм щыщу егъэджакIуэ гъуэгум япэу 
теуващ зэщхьэгъусэхэу Уэлийрэ Беллэрэ. 
Абыхэм гъащIэ дахэ, гъащIэ узыншэ къызэ-
дагъэщIащ. ПщыунэлIхэ Увжыкъуэрэ Аби-
дэтрэ я бынунагъуэшхуэм къихъухьа Уэлий, 
курыт еджапIэр къиуха нэужь, Черкесск 
къалэм дэт педучилищэм (иджы педкол-
леджым) и щIэныгъэм щыпищащ. ПэщIэдзэ 
классхэм хэс цIыкIухэр иригъэджэну хуиты-
ныгъэ къезыт тхылъыр къыщыIэрыхьэм, 
егъэджакIуэу зыщалъхуа жылагъуэм къигъэ- 
зэжащ. Апхуэдэу лажьэурэ, и ныбжьыр 
щынэсым, къулыкъу ищIэну Мейкъуапэ 
лъэныкъуэмкIэ яунэтIащ. Абдеж ди хэкуэгъу 
щIалэм нэIуасэ къыщыхуохъу иужькIэ и 
гъащIэ насыпыр зрипха пщащэ тхьэIухудыр. 
Белли къызыхэкIар бынунагъуэшхуэт. Ар 
Адыгэ Республикэм хыхьэ Куэшхьэблэ къуа-
жэм щыщ, гъэсэныгъэм, адыгэ хабзэм зи бы-
ныр щIэзыпIыкI Даутхэ Нурбийрэ Куакуэрэ 
я унагъуэм къихъухьащ. Пщащэм къуажэ ку-
рыт еджапIэр фIы дыдэу къиухри, Мейкъуа-
пэ дэт пединститутым химико-биологие 
факультетым щIэтIысхьащ. Абдеж ищхьэ 
щIэныгъэ ехъулIэныгъэ иIэу щызригъэгъуэта-
уэ, пщащэ дахэм, щэныфIэм, зэкIужым ди 
хэкуэгъу щIалэр нэIуасэ къыхуохъу. Беллэ 
ауи и пщIыхьэпIэ къыхэхуэтэкъым и лъахэр 
къигъанэу нэгъуэщI щIыналъэ псэупIэ щи-
щIэну. Ауэ, Алыхьым уи натIэм къритхам 
уфIэкIынукъым зэрыжаIэу, ныбжьыщIэм и 
гъащIэр, и гуащIэр, и унагъуэ насыпыр зы-
дэлъыр Къэрэшей-Черкесым хыхьэ Инжы-
джышхуэ къуажэрауэ къыщIэкIри, Пщыунэ-
лIыр щхьэгъусэ хуэхъуащ. Псэуэгъу зэхуэхъуа-
хэм лъахэм къагъэзэжа нэужь, Инжыджышхуэ 
къуажэ курыт еджапIэм Уэлий лэжьэну 
Iухьэжащ, Белли абдеж и гуащIэдэкI лэжьы-
гъэм щыщIидзащ.  Уэлий ищхьэ щIэныгъэ зри-
гъэгъуэтмэ фIэфI щыхъум, Карачаевск дэт 
пединститутым (иджы педуниверситетым) 
заочнэу щIэтIысхьэжри, лажьэурэ ари къиу-
хыжащ. Апхуэдэу, урысыбзэмрэ литературэм-
рэкIэ и егъэджакIуэ IэщIагъэ зэзыгъэгъуэта ди 

нэхъыжьыфIыр къуажэ щIэблэм щIэныгъэ 
ябгъэдилъхьэу, гъэсэныгъэ яхилъхьэу илъэс 
40-м щIигъукIэ а еджапIэм щылэжьащ. Ипэ-
хуным пэщIэдзэ классхэм яхэтащ. ИужькIэ 
урысыбзэмрэ литературэмрэкIэ и егъэджа-
кIуэу, еджапIэм и унафэщIым егъэджэныгъэ-
гъэсэныгъэ IуэхухэмкIэ и къуэдзэу, итIанэ и 
унафэщIу илъэс куэдкIэ щытащ. Уэлий япэ 
щIэныгъэ гъуэгум триша цIыкIухэм лъэп-
къыр, къэралыр зэрыгушхуэ цIыху цIэры- 
Iуэхэр къахэкIащ. ПщыунэлIым и псэемыблэж 
лэжьыгъэм къыпэкIуащ «УФ-м и ГуащIэдэ-
кIым и ветеран» тхылъыр, нэгъуэщI гулъы-
тэ лъагэхэри. Ди нэхъыжьыфIыр и гуащIэ 
лэжьыгъэкIэ пенсэм щыкIуэми, щагъэса-
къым. Ар Черкесск къалэм дэт, «Индустрии 
питания, туризма и сервиса» колледжым 
ирагъэблагъэри, абдежи илъэс 13-кIэ юрист-
чэнджэщакIуэу щылэжьащ. Нобэ жьыщхьэ-
махуэ хъуауэ тIысыжа дадэм пщIантIэм щи-
щIэн егъуэт. Езым зэрыжиIэщи, хадэцIыкIу-
хэкIхэр елэжь, абыхэм якIэлъоплъ, къуажэ 

жэмыхьэтым хэтщ, и щIэблэм я ущиякIуэщ.
ЩхъуэкIэплъыкIэ дахэ защIэу емыкIуэкI 

гъащIэм удын хьэлъи къыщыуидзыр мащIэ-
къым. Мис ПщыунэлIхэ я унагъуэм апхуэдэ 
гуауэшхуэ къихъуащ. Уэлий и щхьэгъусэ, 
илъэс куэдкIэ зэгурыIуэныгъэ якум дэлъу 
зыдэпсэуа Беллэ и дунейр ихъуэжащ. Ауэ ари 
фIэмэщIащ гъащIэм, зэщхьэгъусэхэм я щIалэ 
Муртази дунейм ехыжащ и бынищымрэ и щхьэ-
гъусэ Гуащэгъагърэ анэмэту къахуигъанэри...

Беллэ Нурбий и пхъум егъэджакIуэ Iэ-
щIагъэм илъэс 45-рэ триухуащ. «Почетный 
работник общего образования РФ» щIыхьы-
цIэр къыхуагъэфэщауэ щытащ. Беллэ гъа-
щIэр фIыуэ зылъагъу икIи зыгъэдахэ, езы-
гъэфIакIуэ цIыхуу дунейм тетащ. Абы къуажэ 
сабийхэр химиемрэ биологиемрэ хуригъэ-
джащ. Щытащ унафэщIым егъэджэныгъэ-
гъэсэныгъэ IуэхухэмкIэ и къуэдзэу, къинэ-
мыщIауэ, щIыуэпсымкIэ кружок иIыгъти, 
цIыкIухэр и гъусэу къуажэм и къабзагъэм 
кIэлъыплъу, рейдхэр ирагъэкIуэкIыу, зи 

бжэIупэ пхъэнкIий изыкIутхэм яущиемэ, 
ахэр Iурагъэхыжу щытащ. 

Зэщхьэгъусэхэм щIалитI — Муртазрэ 
Аслъэнрэ — зэдапIащ. Унагъуэм я нэхъы-
жьыфIым и щIэблэ цIыкIухэм фIыщIэ яхуещI, 
жеIэ абыхэм зэрахуэарэзыр, я щIэныгъэкIэ, 
я лэжьыгъэкIэ, я дуней тетыкIэкIэ зэрызэ-
тегъэпсыхьахэр, абыхэм зэрыригушхуэр. 
Яхэтщ абыхэм медицинэм и лэжьакIуэхэри, 
хабзэхъумэ къулыкъухэм пэрытхэри. 

Арами, Уэлий щогуфIыкI нэхъыжьхэм я Iэ-
щIагъэр адэкIэ пызыщэн я щIэблэм къазэ-
рыхэкIам. Япэрауэ, абыхэм нысэ яхуэхъуауэ 
щыта Гуащэгъагъ (Симэ) Мэжид и пхъур егъэ-
джакIуэщ. Ар къыздэхъуари и сабиигъуэр зди-
гъэкIуари ПсэукIэ-Дахэ къуажэращ, Туаршыхэ 
Мэжид и бынунагъуэшхуэм къихъухьащ, 
быным я нэхъыщIэ дыдэщ.

— Инжыджышхуэ щыщу, а унагъуэцIэр 
зэрихьэу а зы унагъуэращ сыкъыздэхъуа 
жылагъуэм дэсар. Сэри си адэм и къуа-
жэжьыр, и инжыджышхуэ лъапсэр унагъуэ 
схуэхъужащ, — дыхегъэдаIуэ Гуащэгъагъ. 

Бзылъхугъэ гумызагъэр мы лэжьыгъэм 
илъэс 35-м щIигъуауэ пэрытщ, и цIэр рай-
оным, хэгъуэгум щIыхь тхылъхэмкIэ мызэ-
мытIэу къыщыхагъэщащ. Апхуэдэу, илъэс 
зэхуэмыдэхэм абы къыхуагъэфэщащ Къэрэ-
шей-Черкес Республикэм и ЦIыхубэ ЗэIу-
щIэм (Парламентым) и Президиумым, рес-
публикэм егъэджэныгъэмрэ щIэныгъэмрэ-
кIэ и Министерствэм, Хьэбэз муниципальнэ 
районым егъэджэныгъэмкIэ и къудамэм    
я ЩIыхь тхылъхэр. Ар урысыбзэмрэ лите-
ратурэмрэкIэ егъэджакIуэщ. Гуащэгъагъ    
лажьэурэ къиухащ Къэрэшей-Черкес пед-  
университетыр. Зыщеджа курыт еджапIэм 
пионервожатэ нэхъыжьу илъэс бжыгъэкIэ 
щылэжьащ. ИужькIэ, унагъуэ щихьэм, Ин-
жыджышхуэ къуажэм дэт курыт еджапIэр 
лэжьапIэ хуэхъуауэ, ноби абдеж щолажьэ. 
Ищхьэ нагъыщэ зиIэщ, «Илъэсым и егъэджа-
кIуэ» тIэунейрэ хъуащ. Гудзакъэ зиIэ бзылъху-
гъэ щыпкъэр фIыуэ ялъагъу, пщIэ ин къы-
хуащI къыдэлажьэхэми, зыхэс лъэпкъми.  

ЕгъэджакIуэ династием адэкIэ пащащ 
Уэлийрэ Беллэрэ я къуэрылъхухэу Зарэрэ 
Заирэрэ. ТIуми Къэрэшей-Черкес педунивер-
ситетыр къаухауэ Черкесск къалэм дэт е 
2-нэ курыт еджапIэм щолажьэ. Зарэ — ин-
форматикэм, Заирэ — математикэм я щэху-
хэм еджакIуэ цIыкIухэр щагъэгъуазэ, щIэ-
ныгъэ бгъэдалъхьэ. Мы унэтIыныгъэр къы-
хахыу хуеджа пэтми, иджырей щIалэгъуа-
лэм ящыщ куэд, ди жагъуэ зэрыхъунщи, 
абы ирилэжьэну хуейкъым. Ауэ а IэнатIэр 
зэрыгугъум къригъэкIуэтакъым мы пщащэ 

нафIэгуфIэ цIыкIуитIыр. НыбжькIэ щIалэми, 
куэдым хуэнабдзэгубдзаплъэ, зи гупсысэр 
жыжьэ нэс Зарэрэ Заирэрэ езым яфIэфIу 
къыхахащ мы IэщIагъэр.

— Дэ дыкъызэрыхъухьа унагъуэм зэи и 
гугъу щащIакъым хабзэр ядэIыгъын, егъэ-
джакIуэ дыхъун хуейуэ. Апхуэдэу езыр-езы-
ру хъури, егъэджэныгъэ IэнатIэм дыкъы-
щыхутащ. Арауэ къыщIэкIынщ «призвание» 
жыхуаIэр. Ди унагъуэм щызэIэпах егъэджа-
кIуэ IэщIагъэм и пыщакIуэу дызэрыщытым 
дрогушхуэ. Ди адэшхуэм, анэшхуэм, ди анэм 
предмет зэхуэмыдэхэр ирагъэджащ, ауэ 
псори зы IэщIагъэм дызэкъуигъэуващ — ди 
гумрэ ди псэмрэ яттыну сабийхэм дызэры-
хуеймкIэ. Шэч къытетхьэкъым гъащIэ лэ-
жьыгъэ тэрэз къызэрыхэтхам. АтIэ, сабий-
хэм я нэхэм уащыщIэплъэкIэ, зи нэгум гу-
фIэгъуэ къызрих цIыкIухэм уащыIуплъэ- 
кIэ, абыхэм я дыхьэшх макъ жьгъырур 
щызэхэпхкIэ, къыбгуроIуэ уи пIэм узэритыр.

Ди IэщIагъэм дрогушхуэ, абы мыхьэнэш-
хуэ иIэу къыдолъытэ. А лэжьыгъэм пэрыта 
ди нэхъыжьхэм еджапIэм къэхутэныгъэш-
хуэхэр щрамыгъэкIуэкIами, дунейр щызэра-
мыгъэдзэкIами, махуэ къэс мыбдеж сабий-
хэр щыхуагъасэт щIэныгъэщIэ къудей мыхъуу, 
цIыхугъэм и фIыгъуэми, ахэр гъащIэм зэ-
рыхэпсэукIынми, цIыхухэм зэрадекIуэкIынми, 
жылагъуэм сэбэп къыхуахьу псэунми икIи 
хуабжьу дыщогугъ ди егъэджакIуэ династием 
пызыщэн адэкIэ ди щIэблэм къахэкIыну, — 
къыддогуашэ Зарэрэ Заирэрэ.

Зэчий зыбгъэдэлъ цIыхум сыт щыгъуи 
гъащIэр фIэщIэщыгъуэщ, махуэщIэ къэскIи 
и псэм зезыгъэузэщI дахагъэ хелъагъуэ. Ап-
хуэдэщ мы пщащэ цIыкIуитIри. Ахэр зыпэ-
рыт лэжьыгъэм къинэмыщIауэ, гъащIэм къы-
щыхъу сыт хуэдэ Iуэхугъуэми щыжыджэр-
хэщ, зэпеуэхэм, зэхыхьэхэм холэжьыхь. Ап-
хуэдэу, егъэджакIуэмрэ унэтIакIуэмрэ я Илъэсу 
екIуэкIам ипкъ иту Черкесск къалэм и мэрием 
къызэригъэпэщауэ щыта «Династие педаго-
гов нашего города» зэпеуэм ПщыунэлIхэ я 
унагъуэр хэтащ икIи ЩIыхь тхылъ къыхуагъэ-
фэщащ. "Машук"-м щекIуэкIа щIалэгъуалэ про-
ектхэмкIэ Урысейпсо зэпеуэм Заирэ утыку 
кърихьа, "Школа пешеходов. Полосатые зе-
брята" проектыр къыхагъэщри, сом мини 100 
зэрылъ Сертификатыр къыхуагъэфэщауэ щытащ. 

Зи зэфIэкIыр щIэблэм щIэныгъэрэ гъэсэ-
ныгъэрэ етыным тезыухуа ПщыунэлIхэ я 
унагъуэм зэIэпах IэщIагъэр пызыщэн адэкIи 
куэду къахэкIыну, нобэ а лэжьыгъэ гугъум 
пэрытхэм я IэнатIэм я къарур пэлъэщу илъэс 
куэдкIэ узыншэу лэжьэну дахуохъуахъуэ!

ЕЗАУЭ Маринэ

ГъащIэр 
зэхэзыкъутэ  уэу  

— Iэмин, япэрауэ, ди щIыналъэм афи-
янафэхэм я бжыгъэкIэ щытыкIэр зыхуэ-
дэм зыщыдгъэгъуэзэну дыхуейт.

— Пэжыр жыпIэнумэ, илъэс кIуам щы-
щIэдзауэ къахьа Хабзэм тету, бжыгъэ гуэр-
хэр дгъэлъэгъуэну хуитыныгъэ диIэжкъым. 
Ахэр псори зэхуэщIащ, уеблэмэ дэр дыдэм 
Урысейм къыщыхьа бжыгъэхэм дыщыгъуа-
зэкъым. Ауэ, жысIэфынущ иужьрей илъэс-
хэм афиянафэхэмрэ фадафэхэмрэ нэхъ ма-
щIэ зэрыхъуар. Абы мащIэу гурыфIыгъуэ 
къыдитми, нэгъуэщI щхьэусыгъуэ гуэрхэр 
иIэнкIи хъунущ. Псалъэм и жыIэгъуэкIэ, 
афияныр зезыгъакIуэхэм кIуэ пэтми лIэу-
жьыгъуэщIэхэр къызэрагупсысым къыхэ-
кIыу, ахэр зэрызэрахьэлIэр къэхутэнри нэхъ 
хьэлъэ мэхъу. Дэ хуабжьу лъэщу диIэщ ап-
хуэдэхэр къызэрахутэр, уеблэмэ Урысейм 
щыщIэмытха афиян лIэужьыгъуэхэри къри-
тхутэфу. Ауэ, афиян зезыгъакIуэхэри япIэм 
искъым, мэкIуатэ.

— Афиянафэхэр нэхъ мащIэ хъуным 
хуэгъэзауэ диспансерым и лэжьыгъэр да-
уэ иухуэрэ? 

— ФIагъ хэлъу цIыхум и узыншагъэмрэ 
и гъащIэмрэ хъумэнымкIэ мыхьэнэшхуэ 
иIэщ профилактикэ лэжьыгъэм. Химылъасэ 
щIыкIэ абы упэщIэтыныр нэхъ тыншщ, Iуэ-
хур зэIыхьа нэужь зэбгъэзэхуэжын нэхърэ.  
Дэри ди лэжьыгъэм и нэхъыбэ Iыхьэр зы-
хуэгъэзар аращ. ДиIэщ профилактикэ Iуэ-
хум фIэкIа емылэжь пэшхэр. ХъыбарегъащIэ 
Iэмалхэмрэ медицинэ щIэплъыкIыныгъэхэм-
рэ зэщIыгъуу еджапIэхэм щыдогъэкIуатэ.

Ди диспансерым и лэжьыгъэм Черкесск 
къалэращ къызэщIиубыдэр. Районхэм, сы-
маджэщхэм хэту, психиатр, нарколог доху-
тырхэм я пэшхэр щолажьэ…

Апхуэдэу, курыт еджапIэхэм, ику ит Iэ-
щIагъэ къыздыщIах еджапIэхэм ди IэщIа-
гъэрылажьэхэр макIуэ зэпыт. Япэ щIыкIэ,  
балигъыпIэм нэмысахэм социальнэ тестхэр 
драгъэкIуэкI. Афиянафэхэм ебэнынымрэ 
хабзэм емызэгъыу афиян лIэужьыгъуэхэр 
зэрызэрагъакIуэм пэщIэтынымрэ я къэра-
лыбэ Махуэр хуэгъэзащ цIыху цIыкIур зы-

Дызыщыпсэу щIыпIэм деж афияным 
пэщIэтыным зэрыпыкъуэкIым, щIалэгъуа-
лэр абы щыхъумэнымкIэ къагъэсэбэп 
Iэмалхэм, а нэщIэбжьэм пэщIэхуагъыххэ-
хэм хэкIыпIэу яIэм зыщыдгъэгъуэзэн му-
радкIэ зыхуэдгъэзащ Черкесск нарколо-
гическэ диспансерым и къулыкъу щхьэ-
хуэм и унафэщI МАМХЭГЪ Iэмин СулътIан 
и къуэм.

2023 гъэ лъандэрэ диспансерыр поли-
клиникэм хэту, къаруущIэ игъуэтауэ къы-
зэрагъэпэщыжауэ щытащ. Апщыгъуэм 
афиянафэхэмрэ фадафэхэмрэ яIэзэным-
кIэ, апхуэдэхэр къэхутэнымкIэ а Iуэху-
щIапIэм зэманым декIу лъэкIыныгъэ-
щIэхэр щыIэ хъуащ. Iэмини апщыгъуэ-
ращ лэжьыгъэм щыпэрыувар. 

IэщIагъэлIым дызэрыщигъэгъуэзам-
кIэ, диспансерым и лэжьыгъэ нэхъыщ-
хьэу щытыр профилактикэ Iуэхухэращ, 
псом хуэмыдэу ныбжьыщIэхэм я деж абы 
гулъытэшхуэ щыхуащI.

гъэгумэщI а уэум гулъытэ нэхъыбэ хуэщIы-
ным, абы пэщIэхуахэм ядэIэпыкъуным.

Абы къигъэлъэгъуахэм япкъ иту ахэр 
лIэужьыгъуищу зэхагъэкI: шынагъуэ мыин, 
шынагъуэ ин, шынагъуэшхуэ зиIэ гупхэр. 
Акъылым и лэжьэкIэм зэхъуэкIыныгъэ 
хэзылъхьэ пкъыгъуэ зрахьэлIауэ гурыщхъуэ 
зыхуащI гупхэм медицинэ къэхутэныгъэхэр 
драгъэкIуэкI. Ауэ, мыбдеж къыхэгъэщыпхъэщи, 
апхуэдэ къэхутэныгъэхэр едгъэкIуэкIын пап-
щIэ, IэпэкIэ щIэгъэбыдауэ, адэ-анэхэм я 
арэзыныгъэ щыIэн хуейщ. Жагъуэ зэрыхъу-
щи, апхуэдэ арэзыныгъэр нэхъыбэм къы-
зыбгъэдэкIыр зи сабиймкIэ зигурэ зи щхьэ-
рэ зэтелъхэращ.

КъинэмыщIауэ, профилактикэ лэжьыгъэ-
хэр щыдогъэкIуэкI социальнэ къулыкъу 
IуэхущIапIэ зэхуэмыдэхэми, абы къыщIэ-
лъэIуу щытмэ.

— Афияным, фадэм пыщIа хъуа цIыху-
хэм, абыхэм я Iыхьлыхэм диспансерым 
сыт хуэдэ дэIэпыкъуныгъэ щагъуэтыну? 

— IэзэкIэ зэхуэмыдэхэр зэгъэуIуауэ  
мыбдеж щыдогъэкIуэкI. Апхуэдэ сымаджэм 
пIалъэ-пIалъэкIэ гуэшауэ мыбдеж ще- 
Iэзэфынущ. Япэ щIыкIэ стационар Iэзэгъуэр: 
интоксикацэ зиIэ цIыхур абы къыхыдошыж, 
хущхъуэкIэ и Iэпкълъэпкъыр зэтыдогъэ-
псыхьэж. Абы къыкIэлъокIуэ медицинэ реа-
билитацэр. Психиатрхэр, психологхэр, пси-
хотерапевтхэр, наркологхэр, нэгъуэщI Iэ-
щIагъэлIхэр ядолажьэ апхуэдэ сымаджэхэм. 
ИужькIэ, илъэситI-щыкIэ диспансер кIэ-

токсикологическэ лабо-раторэ нэгъэса, хуа-
бжьу зэгъэпэща диIэ зэрыхъуам и фIыгъэ-
кIэ Урысейм щыщIэтха афиян лIэужьыгъуэ-
хэр, щIэмытхахэри хэту, къыхыдохыф.

ЩIэуэ ди лэжьыгъэм къыхыхьахэм 
ящыщщ сабий зыIыгъыу зызыгъэхъужыну 
хьэзырхэм папщIэ щIыпIэ щхьэхуэхэр диIэ зэ-
рыхъуар. Сабийр иIыгъыу, фадэмрэ афия-
нымрэ щхьэхуимыт ищIа адэ-анэхэм Iэмал 
яIэщ зрагъэIэзэну. Анэм кIэлъыплъыху, са-
бийхэр социальнэ лэжьакIуэхэм я нэIэм 
щIэтщ.   

— Афиянафэхэм ялажьэр къагурыIуэ-
жу загъэхъужыну езыхэр къакIуэрэ, хьэ-
мэрэ Iыхьлыхэм къашэрэ?

— КъыдэкIуалIэхэм я процент 20-25-ращ 
езым къыгурыIуэжауэ, загъэхъужыну хуейуэ 
щытыр. Адрейхэр я Iыхьлыхэм, псом хуэмы-
дэу, хеящIэм егъэзыгъэкIэ къигъакIуэхэ-
ращ. Абыхэм егъэзыгъэкIэ загъэхъужын 
хуейуэ къахуоув. 

— Афиянафэр пхуэгъэхъужыпэрэ?
— Ар упщIэ гъэщIэгъуэнщ. Щхьэхуимыт 

узыщI сыт хуэдэ лIэужьыгъуэри медици-
нэм хуэгъэхъужыпэхэм хабжэкъым. Апхуэ-   
дэм деж «хъужыпащ» жыхуиIэ гурыIуэгъуэр 
къагъэсэбэп хабзэкъым. Афиянафэм уеIэза 
нэужьи, абы къыкIэлъыкIуэ реабилитацэ Iуэху-
хэри зэфIэкIа пэтми, тхылъым зэи къыщы-
дгъэлъагъуэкъым «хъужащ» жэуэ. Диспансе-
рым и нэIэм щыщIигъэкIыжым деж абы 
тхылъ ират «ремиссие куум» хэтщ жэуэ. 
Абы къикIыр сыт? Афияныр иджыпсту зри-

мыхьэлIэж зэрыхъуаращ. Пэжщ, илъэс бжы-
гъэкIэ, уеблэмэ илъэс 20-кIэ абы хуэзмы-
гъэзэжхэри щыIэщ. Ауэ, апхуэдэхэмкIэ шы-
нагъуэр сыт щыгъуи нэхъ инщ, афияным 
димыхьэхахэм нэхърэ. Ар сыт щыгъуи зэу-
щиежу, зишыIэу, и гупсысэхэм хуэсакъыу 
псэуну аращ. Куэд щIауэ афияным емы-
плъыжу псэуа гуэрым къызжиIауэ щытащ: 
«Мо щхьэгъубжэр Iусхыным зыщызодзей, 
абы къыдэу жьым срихьэжьэнкIэ шынагъуэ 
щыIэщи» жери. Абыи къегъэлъагъуэ къэна 
и гъащIэм абы зыпыIуадзу псэун зэры-
хуейр.

— Дауэ, атIэ, а уз бзаджэм зэрызыщы-
пхъумэфынур? Сыт адэ-анэхэм гу зылъа-
тапхъэр?

— ЩIэплъыкIыныгъэхэм къызэрагъэ-
лъагъуэмкIэ, япэу афиян лIэужьыгъуэ гуэр 
щызрахьэлъэ пIалъэр балигъыпIэм ипэ къи-
хуэ ныбжьращ — илъэс 12-15 щитым. Аб-
деж адэ-анэхэр хуабжьу сакъын хуейщ. И 
сабийм и жыпхэр, еджапIэм здихь тхылъ 
илъхьэпIэхэр щIиплъыкIыпхъэщ. Сабийм 
уепхъэшэкIми нэхъыфIщ, зыщхьэдэбгъэIух 
нэхърэ. Гу лъытапхъэщ сабийм и щыты-
кIэм зэрызихъуэжми. Абы узэIызыгъыхьэ 
афиян лIэужьыгъуэ гуащIэкIэ къыщIимы-
дзэнкIи мэхъу, атIэ тутын лIэужьыгъуэу, е 
ягъэныщкIум щыщу. Ауэ, апщыгъуэм ар 
къызэпомыупщIмэ, адэкIэ къыкIэлъыкIуэ-
нур хьэлъэщ.

— Афияным зезыпщыт сабийхэр нэхъы-
бэм гугъу ехь унагъуэхэм къахэкIахэрауэ 
пIэрэ?

— Хьэуэ, апхуэдэ зэхэгъэкIыныгъэ щыIэ-
къым. УнагъуэфI дыдэм, зэхуэщIам къыхэ-
кIахэри, гугъуехьым хэту псэухэми уэур Iэ-
пэгъу зыхуэзыщIхэр къахокI. Пэжыр аращи, 
сабийхэр ткIийуэ нэIэм щIэгъэтын хуейщ.

— НэгъуэщIу адэ-анэхэм сыт янэпхьэ-
сыну ухуей иджыри?

— Зэманым къыздихь, гъащIэр зыгъэ-
тынш Iэмалхэм шынагъуэхэри къадокIуэ. 
Япэм афиянхэкIхэр зыIэрыбгъэхьэныр нэхъ 
гугъуу щытамэ, иджы куэд къагупсыс. 
Иджыблагъэ сыздэщыIа форумым къы- 
щаIэтащ узыгъэгузавэ Iуэхушхуэ. Маркет-
плейсхэм, афиян лIэужьыгъуэ зыхэлъ 
пкъыгъуэхэр хьэкIэкхъуэкIэхэм ирахьэлIэ 
хущхъуэм хэлъу щащэ. Абы щатх упщIэхэм 
къагъэлъагъуэ ахэр цIыхухэм  хуиту зэра-
щэхур икIи езыхэм къызэрагъэсэбэпыр. 
Сыт хуэдэ сабийми ар зыIэригъыхьэфынущи, 
абы кIэлъыплъыну къыхузоджэ нэхъыжь-
хэр.

КъинэмыщIауэ, уарехьэлIэ адэкIэ-мыдэ-
кIэ кIэрыгъэпщIа тхылъымпIэ-хъыбарегъа-
щIэхэм, ахъшэкIэ Iуэхутхьэбзэ бгъэзэщIэфы-
ну. Апхуэдэхэр нэхъыбэм зэпхар афиянхэкI-
хэр зы щIыпIэм ирахыу нэгъуэщIым хьын-
ращ. Сабийхэр щехъуапсэ щыIэщ ахъшэ 
къалэжьыным. Апхуэдэу, езым къимыгъэсэ-
бэпми, ныбжьыщIэр Iуэху мыхъумыщIэм хэ-
шытIа мэхъу. Фысакъ! 

— Упсэу, Iэмин! Дыгугъэнщ а уз хьэ-
лъэм дримыхьэлIэну!

Епсэлъар 
БОРЭНЫКЪУЭ Мадинэщ

лъыплъыныгъэ сыма-
джэм дыдогъэкIуэкI.  

ДиIэщ жэщ-махуэ-
кIэ лажьэ стациона-
ри, махуэ закъуэкIэ, 
амбулаторэ щыты-
кIэм иту къызэрагъэ-
пэщ IэзэкIэри ща-
гъуэтынущ абыхэм.  

Жэщ-махуэкIэ зде-
Iэзэ щIыпIэ 20 ди-
спансерым хэтщ. Ма-
хуэкIэ лажьэ стациона-
рым гъуэлъыпIитху 
хэтщ. Медицинэ Iэзэ-
гъуэм иужькIэ Iэмал 
имыIэу медицинэ реа-
билитацэ ягъуэтын 
хуейщи, жэщ-махуэ-
кIэ ари ди деж къы-
щызыдогъэпэщ. Ап-
хуэдэу зэуэ нэрыбги 
10 зыщIэхуэн къуда-
мэ мэлажьэ. 

Щхьэхуэу амбула-
торэ реабилитацэри 
диIэ хъуащ. Химико-

ЩIэблэкIэ  зэIэпах IэщIагъэ

Афияным пэщIэтыным и Къэралыбэ Махуэм

Егъэджэныгъэ

В Карачаево-Черкесии объявлен набор в элитное добровольческое интернацио-
нальное подразделение «Домбай».

Подразделение «Домбай» – это особые условия службы по контракту для мужчин 
от 18 до 55 лет:

- срочный контракт от 6 до 12 месяцев без автоматических продлений;
- единовременные денежные выплаты и достойная заработная плата;
- современное обмундирование;
- статус ветерана и все льготы по окончании контракта;
- сохранение основного рабочего места на период прохождения службы в добро-

вольческом подразделении.
Подразделение «ДОМБАЙ» будет действовать в составе прославленной бригады 

«ТЕРЕК».
Подробнее по адресу: Штаб общественной поддержки Карачаево-Черкесии,  

г. Черкесск, ул. Кооперативная 6 (2 этаж) или по тел. 8 918 712 00 23. (Звонки 
принимаются в будни с 09.00 до 18.00)

Стать частью братства «Домбай» - значит стать частью великой миссии!

СТАНЬ ПРИМЕРОМ ПАТРИОТИЗМА И ГОРДОСТИ 
для будущих поколений — выбери путь единства, братства и преданного 

служения Родине

Ди щӏалэгъуалэм дащыхуэхъущӏэ щыӏэ-
ми, къытхуагъэгъунщ, жыдмыӏэнкӏэ ӏэмал 
имыӏэу, дызэрыгушхуэн фӏыгъуэ куэд яб-
гъэдэлъщ. Сыт хуэдэ ди нобэ щӏалэгъуалэр?   
Ар — щӏэблэ жыджэрщ, гурыхуэщ, жэр-
дэмщӏакӏуэщ, къэгъэщӏакӏуэщ, куэдым те-
гушхуэфрэ ипэкӏэ кӏуэтэфщ, къызыхэ-
кӏамрэ къэзылъхуамрэ я пщӏэр зыӏэтыфщ, 
и лъэпкъым и тхыдэр зыхъумэфрэ ири-
гушхуэфщ. А псоми къыгуэхыпӏэ имыӏэу 
ящӏыгъужщ, жьауэу ящхьэщытщ  гъащӏэ 
гъуазэ, щапхъэгъэлъагъуэ яхуэхъу, гъэсэ-
ныгъэр къыздыщӏидзэ я нэхъыжьыфӏхэр. 
Апхуэдэ щӏэблитӏщ нобэ нэӏуасэ фызы-
хуэтщӏынур.

 Си лэжьапӏэ пэшым къыщӏыхьа цӏыху-
хъуитӏым, Къэзэнокъуэ Хьэсэмбийрэ Кӏэдэ-
кӏуей Казбекрэ, лӏыщӏыгъуэ ныкъуэм щӏигъу 
ныбжь я зэхуакуми, зэуэ гу лъыботэ а тӏум 
я зэхущытыкӏэ екӏум. Щӏалэм нэхъыжьым 
бжэр хуӏуех, ипэ ирегъэщ, ар мытӏысауэ езыр 

ЩIэблэ

Мурадыр  къохъулIэным

етӏысэхкъым, ипэ илъадэу псалъи къыхилъхьэ-
къым. Газетым и лэжьэгъу щыпкъэщ, пыщӏэ-
ныгъэшхуэ къыхузиӏэщ Къэзэнокъуэ Хьэ-
сэмбий. Адыгэгу зыкӏуэцӏылъ, зы цӏыху гу-
мызагъэ щыӏэмэ, апхуэдэщ ар. Щӏыгъур и 
пхъурылъхущ икӏи аращ ди нобэ псалъэр 
зытеухуар, «Жьым щытхъуи, щӏэр къащтэ», 
адыгэ псалъэжьым зэрыжиӏащи. 

«Щӏэныгъэмрэ ӏэщӏагъэмрэ и гъуэгу гъуэ-
мылэщ» зыхужыпӏэнщ Казбек. Щӏэныгъэфӏ 
зригъэгъуэтащ, и къулыкъукӏи ехъулӏащ, 
«хьет» щыжрегъэӏэ  жылагъуэ ӏуэхуми, и ӏэ-
натӏэми. 

Черкесск къалэм щопсэу Кӏэдэкӏуейхэ 
Тагиррэ Белэрэ. Абыхэм я щӏалэ нэхъыжьщ 
Казбек. Къалэм дэт е 6-нэ курыт еджапӏэр 
къиухащ хъарзынэу, зыхуиунэтӏа, зытриубы-
да ищхьэ еджапӏэри — МОСУ-р къехъулӏащ. 
Ещанэ курсым нэсауэ, я акъыл, я гупсысэ 
гъэтӏысакӏэ ӏуэхум бгъэдыхьэщ, зэрытегъэ-
гушхуэри, зэныбжьэгъу зытӏущ хъууэ дзэм 

къулыкъу щащӏэну дэкӏащ, зэ щхьэкӏэ еджэ-
ныр зрагъэтӏылъэкӏри. 

Дзэм къулыкъу щищӏащ Челябинск пэ-
мыжыжьэу, Снежинск къалэм. Апщыгъуэми 
адыгэ щӏалэм фӏы мыхъумэ далъэгъуакъым. 
Абы и щыхьэтщ къулыкъур ирихьэкӏыхункӏэ 
щытхъу, командованэм и фӏыщӏэ псалъэхэр 
иту анэ-адэм мызэ-мытӏэу къыхурагъэхьа 
тхыгъэхэр. Къулыкъу нэужьым Казбек ин-
ститутым щеджэным пищэжащ, абы къыдэ-
кӏуэуи и гуащӏэдэкӏ япэ лъэбакъуэхэр ичащ. 
Ар къыщыщӏидзащ Черкесск къалэ мэрием 
спортымкӏэ и комитетым. Спорт, щӏалэгъуалэ 
ӏуэхухэр зэдагъэкӏуатэу зэдэлэжьащ олимп 
чемпион цӏэрыӏуэ, ди лъахэгъу Хърачэ 
Муратрэ езымрэ. Сыт апхуэдэ лэжьыгъэм 
къызэщӏиубыдар жэуэ упщӏэ бгъэувкӏэ, жэуа-
пыр убгъуауэ мыхъумэ нэгъуэщӏу пхуетыну-
къым, ауэ кӏэщӏу жыпӏэмэ — бэнэн, бокс, 
футбол, волейбол, атлетикэ псынщӏэ, къи-
нэмыщӏ сыт хуэдэ спорт зэхьэзэхуэри, абы 
епха ӏуэхухэри къызэригъэпэщу, и нэӏэм 
щӏэту лэжьащ. Щӏалэ жыджэрым гу къылъатэри, 
2022 гъэм «Федеральная служба по надзору  
в сфере транспорта по КЧР» къулыкъум 
лэжьэн щыщӏидзащ. Абы щегъэжьауэ нобэр 
къыздэсым абдеж и гуащӏэ щегъэтӏылъ, 
къэрал инспекторщ. Жэуаплыгъэ иным еп-
хащ къулыкъум, абы щылажьэ къэс я 
гуащӏэр. Кӏэдэкӏуей Казбек къапщтэмэ, и 
нэӏэм щӏэтщ автотранспорт къулыкъухэр, 
абыхэм ягъэбыдылӏа автобусхэм, транспорт-
хэм я щытыкӏэр, я зэтегъэпсыхьыныгъэр, 
гъуэгу шынагъуэншагъэм зэрыхуэхьэзырыр, 
дэфтэрхэр, гулъытэ хэха хуещӏ сабийхэр 
къезышэкӏ транспортым, гъуэгум дежи ав-
тотранспортым и зэхэзежэр щӏеплъыкӏ зэ-
пыт. Мы къулыкъур зи унафэ щӏэтыр 
Москващ, федеральнэ утыкуращи, илъэс 
къэс и лэжьыгъэр абы и пащхьэ ирахьэри, 
къапщытэж. Апхуэдэ щытыкӏэри щыхьэт 
тохъуэ къулыкъум ихь къалэн иным. 

Цӏыху гумызагъэр зы ӏуэхукӏэ къэувыӏэ-
къым. Апхуэдэщ Казбеки. И къулыкъу къалэн-
хэм пылъхьэншэу зэрапэлъэщым къыщы-
мынэу, щӏалэгъуалэ ӏуэхухэми жыджэру хэтщ. 
Псалъэм папщӏэ, зыщылажьэ къулыкъум къы-
щызэрагъэпэща щӏалэгъуалэ зэгухьэныгъэм и 
пашэу щӏалэр ягъэуващ. 2024 гъэм ар хэтащ 
транспорт къулыкъубэзым къызэщӏиубыдэу 
Сочэ щекӏуэкӏа Дунейпсо щӏалэгъуалэ фестива-
лым. Къапщтэмэ, Урысейм къыбгъэдэкӏыу, 
Москва и егъэблэгъэныгъэкӏэ ди щӏалэм къы-
хуагъэфэща щӏыхьышхуэщ ар икӏи езыми хуэ-
фэщэну зыкъигъэлъэгъуащ. Ди къэралышхуэм 
и дэнэ хэгъуэгуи къикӏахэм къинэмыщӏауэ, ха-
мэ къэралхэм къикӏа я лӏыкӏуэхэри зыхэта ап-
хуэдэ утыкуихьэ иным Казбек щӏэщыгъуэ куэд, 
и лэжьыгъэм къыхуэсэбэпын, щӏалэгъуалэ зэ-
гухьэныгъэм и гъерэтым хэзыгъэхъуэн мащӏэ-
къым къыхихар. Апхуэдэу лэжьыгъэкӏэ, щӏэны-
гъэкӏэ нэхъуеиншэ адыгэ щӏалэм зэрыхэгъуэ-
гуу къызэщӏэзыубыдэ, транспорт бэзым и щӏа-
лэгъуалэ зэгухьэныгъэм и унафэщӏу ягъэувын 
дзыхьри кърагъэзауэ, а дзыхьышхуэм хуэфэщэ-
ну, гъерэтыфӏ зэрихьэу и ӏуэху зэкӏэлъегъакӏуэ. 
Апхуэдэ зэгухьэныгъэр лъэрыхьщ, и нэӏэрэ и 
гуащӏэрэ лъэныкъуэгъазэ куэду зэхокӏ: форум-
хэм, зэхыхьэшхуэхэм холажьэхэ, спорт, щӏалэ-
гъуалэ политикэ, жылагъуэ ӏуэху жыпӏэми, куэд 
дыдэм хунос, хэгъуэгу къэс къызэщӏаубыдэу. 
Апхуэдэ лэжьыгъэшхуэр Москва утыкум ира-
хьэжри, зопсалъэ, зочэнджэщ, яфӏ, яхузэфӏэкӏа и 
лъэныкъуэкӏэ зохъуажэ, дяпэкӏэ я къалэнхэр яу-
бзыху. Къэралым и дэнэ хэгъуэгуи къикӏа я лӏы-
кӏуэхэр зыхэт а зэIущIэхэр сэбэп, щӏэнгъуазэ, 
къулыкъум ехьэлӏа лъэныкъуэ щӏэщыгъуэхэмкIэ 
я зыпсыхьыпIэ мыхъукIэ къанэкъым IэщIагъэлI 
ныбжьыщIэмкIэ.  

Иджы дыдэщ Кӏэдэкӏуей Казбек Москва къы-
щикӏыжар. Ар «Ространснадзор»-м иригъэбла-
гъэри, Ищхъэрэ Кавказым къыбгъэдэкӏыу уты-
кум итащ, къыщыпсэлъащ. Езым иригъэкӏуэкӏа 
лэжьыгъэ иныр, и лэжьэкӏэ щапхъэр къыхалъы-

тэу, абдеж КIэдэкIуей  Казбек къыщыхуа-
гъэ-фэщащ Фӏыщӏэ тхылъ.   

И къулыкъум дыкъыбгъэдэкӏыу жытӏэн-
щи, и унагъуэкӏи гуныкъуэншэщ.

Умыгъэщӏэгъуэнкӏэ ӏэмал имыӏэу, къа-
лэдэс щӏалэм адыгэбзэр фӏы дыдэу егъэ-
шэрыуэ. Ар щӏыжытӏэращи, къалэм къы-
щыхъуа, щапӏа сабийхэм сабий ӏыгъыпӏэр, 
курыт еджапӏэр «зэран къахуэхъуу» жы-
доӏэ зэпыт, бзэр быным зэримыцӏыхум 
апхуэдэ щхьэусыгъуэ къыхудогъуэт. Атӏэ, 
Кӏэдэкӏуей Казбек и нэхъыжьхэри, адэри, 
езым фӏыщӏэ псалъэкӏэ ноби игу къи-
гъэкӏыжа, е 6-нэ еджапӏэм щезыгъэджа 
Щауэ Мэряни, — псори щхьэпащ зэры-
цӏыкӏурэ бзэр ӏурылъыным, адыгэбзэм 
тыншу ирипсэлъэным. Езым зыкъызэри-
умысыжщи, и адыгэ хабзэ, тхыдэ ихъу-
мэныр, абыхэм нэхъри щыгъуэзэныр и 
хъуэпсапӏэщ сыт щыгъуи, хузэфӏэкӏыуи 
зыри къигъанэкъым. Холажьэ лъэпкъым 
и Хасэм иригъэкӏуэкӏ ӏуэхухэми. Спортыр 
и гущӏэм щӏэлъ ӏыхьэщи, абыи щогъуазэ, 
езыр хэтыну зэманкIэ лъэкӏыныгъэ имы-
ӏэми, къыщыхъу псоми хецӏыхукӏ, хэгъуэ-
гум щекӏуэкӏ зэхьэзэхуэхэр гулъытэншэу 
зэрыблимыгъэкӏыным пылъщ. «Мурад 
зыхуэбгъэувыжу абы нэрыгъыу ухуэкIуэ-
мэ — псори къохъулIэнущ», — аращ Каз-
бек и гъуэгу гъуазэр. 

Апхуэдэщ ди щӏалэгъуалэр. Зы нэрыб-
гэм, Кӏэдэкӏуей Казбек и гугъу тщӏыкӏэрэ, 
къэкӏуэнур зей, дызыщыгугъ ди щӏэблэ-
щӏэр  фи нэгу къыщӏэдгъэхьауэ, и ӏуэху-
щӏафэхэмрэ и дуней еплъыкӏэмрэ фыщы-
дгъэгъуэзауэ догугъэ. Ди тхыгъэр зыте-
духуа щӏалэм нэхъыфӏыжыр, нэхъыбэ-
жыр, и лъэпкъри, и хэгъуэгури зэрыгуш-
хуэн, и щӏыхьыр зыӏэтын  къыпэплъэу къыт-
щохъу. Уригъэфӏакӏуэ, уригъэхъулӏэ, Казбек! 
Зи жьауэ ущӏэт нэхъыжьхэр куэдрэ къы-
пщхьэщигъэт! ТУАРШЫ Ирэ

Роспотребнадзор къулыкъум къызэ-
ритымкӏэ, Урысейм щыщ цӏыху мин 337-м 
мэлхьэпӏатӏэр къайгуэуащ. «Согласие» 
страховой компанэмрэ ИНВИТРО клини-
кэмрэ хъыбар зэрагъэIущи, мэлхьэпӏатӏэм и 
етэгъуэ пӏалъэр мэлыжьыхь-мэкъуауэгъуэ 
мазэхэрауэ щытми, гъэмахуэр икӏыхункӏэ 
дысакъын хуейщ. Мэлхьэпӏатӏэмкӏэ щыты-
кӏэр нэхъ здызэфӏэзэрыхьыгъуэ хэгъуэгу-
хэм ящыщщ Къэрэшей-Черкес Республикэр. 

«Мэлхьэпӏатӏэр мэлыжьыхь-мэкъуауэ-
гъуэ мазэхэм нэхъ ятэу щыт щхьэкӏэ, абы 
зыщытхъумэу дысакъын хуейщ гъэмахуэ 
псом», — къыхегъэщ «Согласие» страхо-
вой компанэм и ӏэщӏагъэрылажьэ Страховэ 
Людмилэ. Абы къыдэкӏуэу къегъэлъа-
гъуэ мэлхьэпӏатӏэр зыхуэлъэнкӏэ хъуну 
гупхэм хиубыдэхэр: дачэ зиӏэхэр, жыг-
хадэгъэкӏхэр, мэзхъумэхэр, щакӏуэхэр, ту-
ристхэр, уэрамхэм къабзагъэм телажьэ-
хэр. Сакъыныгъэр нэхъыбэу зыхагъэ-
лъын хуейщ щӏыуэпсым хыхьэ, зыщы-
зыгъэпсэху цӏыхухэм, илъэс 40-60, нэ- 
хъыбэ зи ныбжьхэм. Медицинэ ӏуэхущӏа-
пӏэхэм захуэзыгъазэм и процент 63-р 
зыхуэзэр а ныбжьым итхэращ. Мэлхьэ-
пӏатӏэр куэд щыхъу пӏалъэм гъэунэху-
ныгъэ медицинэ ӏуэхугъуэхэу нэхъыбэрэ 
ирагъэкӏуэкӏхэм щыщщ уз зэрыцӏалэ 
зэмылӏэужьыгъуи 4-6 къызэрахутэ ПЦР 
анализыр. Мэлхьэпӏатӏэр зыхуэлъа цӏыху-
хэм ар я щӏыфэм къыхачыжу медицинэ 
ӏуэхущӏапӏэхэм зыхуагъэзэнращ нэхъыбэу 
зытет кӏуэрабгъур. Апхуэдэу екӏуалӏэхэм 
я процент 73-р бзылъхугъэщ. Ахэр нэхъы-
бэрэ щӏыуэпсым хохьэ, жыджэру загъэ-
псэху. Апхуэдэ щӏыпӏэхэм: мэз лъапэхэм, 
удзыпцӏэхэм, гъуэгубгъухэм, кӏэнауэхэм, 
къуэкӏийхэм, удзыр здэкӏыр кхъэкӏуэцӏ-
хэм, дачэхэм мэлхьэпӏатӏэр щыкуэдщ. 

ИНВИТРО клиникэм хъыбар къызэри-
тымкӏэ, Урысейм мэлхьэпӏатӏэ лӏэужьыгъуэ 
куэд щыӏэщ. Ахэр удзым хэсщ, гуэрэн 
лъахъшэхэм зыщагъэпщкӏу. Языныкъуэ-
хэр щӏыпӏэ зэӏухахэм щопсэу, зыхуэлъэну 
цӏыхум, ӏэщым ещэу и ужьым итыфынущ 
метр зыбжанэкӏэ. Мэлхьэпӏатӏэр мыбэ-
гъуэным и ӏэмалу удзыр щӏэх-щӏэхыурэ 
пывупщӏын хуейщ, ежьужьыр, гуэрэн 
лъабжьэхэр гъэкъэбзэныр лейкъым, щӏы-
пӏэм къабзагъэр щызэтеӏыгъэн хуейщ, 
пхъэжь, къудамэжь, кӏэрыхубжьэрыхухэр, 
тхьэпэ гъуахэр щызэхуэдмыхьэсу. Щӏыпӏэ-
хэм, куэбжэхэм, бжьыхьхэм адэкӏэ метр 
зытӏукӏэ дыӏэбэурэ химие препарат зэхуэ-
мыдэхэр тедутхэныр ӏэмал хъарзынэщ.   

«Апхуэдэ щӏыкӏэкӏэ щӏыпӏэм делэжьы-
ным, шэч хэлъкъым, мэлхьэпӏатӏэр мащӏэ 
ищӏынущ, къыдэдзэкъэнкӏэ хъуныр игъэ-
мэщӏэнущ, ауэ абы къикӏкъым дызэлэ-
жьа щӏыпӏэм адэкӏэ мэлхьэпӏатӏэр къы-
щыдэмыгуэуэжыну. Арауэ щыщыткӏэ, ӏэмал 
пэж дыдэу дыкъэзыхъумэнури, энцефалит 
уз бзаджэм дыщызыхъумэнури вакцинацэ-
ращ», — жеӏэ ИНВИТРО-м уз зэрыцӏалэ-
хэмкӏэ и дохутыр Поздняков Андрей. 

Мастэ хэлъхьэным и мардэхэри егъэ-
наӏуэ: зы мазэ-мази 7 я зэхуакуу маститӏ 
зыхэлъхьэн хуейщ. Иужькӏэ, илъэс текӏ-
мэ, мастэр къытебгъэзэжу зыхэплъхьэн 
хуейщ, ревакцинация жыхуиӏэращ ар. 
Иужьыжым — илъэсищым зэ зыхэплъхьэн 
хуейщ. Мастэ зыхэплъхьэным и пӏалъэ 
нэхъыфӏу къалъытэр е бжьыхьэращ, е 
щӏымахуэращ. Апхуэдэ щытыкӏэр щхьэпэ-
нущ дачэ, хадэхэлъхьэ пӏалъэхэм хуэхьэ-
зыру цӏыхур екӏуэлӏэным.

Зыгъэхьэзырар 
ТУАРШЫ Ирэщ

Фысакъ

МэлхьэпIатIэм 
зыщыфхъумэ

Мы гъэм Адыгэ-Хьэблэ къуажэр илъэси 
100 зэрырикъунум траухуэри, Адыгэ-Хьэблэ 
районым Iэнащхьэ теннисымкIэ пашагъэм 
щIэбэнынымкIэ зэхьэзэхуэ ирагъэкIуэкIащ 
мэкъуауэгъуэм (июным) и 30-м. 

Районым ит щэнхабзэмкIэ Унэм хъулъху-
гъэхэмрэ бзылъхугъэхэмрэ папщIэ къыща-
Iэта спорт махуэщIыр, «Земля спорта» зы-
фIащар къызэгъэпэщыныр, ипкъ къикIащ 
КъЧР-м физкультурэмрэ спортымрэкIэ и 
Министерствэм.   

Зэхьэзэхуэр щIидзэн ипэ, Урысей Федера-
цэмрэ Къэрэшей-Черкесымрэ я Гимнхэр къра-
гъэуа нэужь, теннис джэгунухэм фIэхъус пса-
лъэкIэ зыхуагъэзащ Адыгэ-Хьэблэ район ад-

Спорт Адыгэ-Хьэблэ къуажэр илъэси 100 щрикъум

Iэнащхьэ  теннисымкIэ  зэпрагъэуащ
министрацэм и Iэтащхьэм и къуэдзэ Жыр 
Рустамрэ «Сосрыкъуэ» ФОК-м и унафэщI 
Хъупсырокъуэ Мурадинрэ.  

Спортсменхэм зыкъагъэлъэгъуащ джэгуа-
кIуэ IэкIуэлъакIуэу икIи я хьэрхуэрэгъухэм 
ерыпIынэу япеуэкIэрэ япэ увыпIищыр зыхуэ-
фащэхэр наIуэ хъуащ. 

Балигъ ныбжьым ит щIалэхэм ещанэ щы-
хъуащ Есенеев Ислъам. ЕтIуанэ увыпIэр ира-
тащ Темырдащ Артур. ЕщанэмкIэ бжьыпэр 
ищтащ Агайгельдиев Замир. 

НыбжьыщIэ цIыкIухэм: ещанэр Адыгэщауэ 
Щэмилщ, етIуанэр — Дэхъу Тимурщ, текIуэ-
ныгъэр къэзыхьар — Уэрзэлы Анатолийщ. 

Пщащэхэм ещанэр лъысащ Агайгельдиевэ 
Даянэ, етIуанэр ихьащ Дэхъу Фаинэ, нэхъ тен-

нисисткэ бэлыхьу къыщIэкIащ, япэ увыпIэри 
хуагъэфэщащ КIэм Камилэ.   

КъЧР-м физкультурэмрэ спортымрэкIэ и 
Министерствэмрэ зэхьэзэхуэм и къызэгъэпэ-
щакIуэхэмрэ къабгъэдэкIа саугъэт зэхуэмыдэ-
хэмкIэ текIуахэри призёр хъуахэри ягъэгуш-
хуащ. Адыгэ-Хьэблэ къуажэм и илъэси 100-р 
зытедза адыгэ Iэнэ дахэ зырыз Адыгэ Хасэм 
и лъэныкъуэкIэ къикIыу зэхьэзэхуэм япэ увы-
пIэкIэ къыхэжаныкIа щIалэхэми пщащэхэми 
иратащ.   

Тхьэм игъэпсэу Iэнащхьэ теннисымкIэ зэ-
пеуэр къезыхьэжьахэр, абы хэта щIалэгъуалэр. 
Нэхъри нэхъыбэжым хущIигъыхьэ! 

Зыгъэхьэзырар 
ЛЫХЬ Тимурщ

